
Прадмова 
Наваградзкія патрыёты 

 
Паваенны беларускі антысавецкі супраціў заставаўся суцэльнай 

“белай плямай” нашай найноўшай гісторыі аж да пачатку 1990-х гадоў. 
Аднаўленьне дзяржаўнай незалежнасьці Беларусі ў 1991 годзе паспрыяла 
таму, што нарэшце змаглі адкрыта падаць свой голас ягоныя ўдзельнікі. 
Тады здавалася, што адкату ўжо ня будзе, што бел-чырвона-белы сьцяг 
вярнуўся назаўжды. Эйфарыя, аднак, хутка прайшла. Ужо ўвосень 1992 
г. стала зразумела, што рэабілітацыі беларускага антысавецкага 
супраціву пры існай уладзе чакаць не даводзіцца. Камітэт дзяржаўнай 
бясьпекі Рэспублікі Беларусь, які не зьмяніў назвы і не адрокся ад 
спадчыны “жалезнага Фелікса”, хуценька пачаў закрываць свае ледзьве 
прыадчыненыя архівы. Гэта быў адзін з захадаў па стрымліваньні росту 
ў краіне “нацыяналістычных настрояў” — распаўсюд і ўдалая прапаганда 
раней схаванай інфармацыі пра беларускі вызвольны рух і яго змагароў 
маглі знайсьці гарачыя водгукі найперш сярод моладзі.  

 
“Беларуская ўлада” гэтага баялася. Яе сапраўдную сутнасьць цяжка 

было схаваць нават за самымі “нацыяналістычнымі” дэкарацыямі. 
Апошнія зьніклі пасьля рэфэрэндуму 1995 г., калі ў апазыцыі апынуліся 
нават нацыянальныя сымбалі. Ад таго часу афіцыйная прапаганда, 
накіраваная супраць нацыянальных палітычных сілаў, пачынае 
грунтавацца на правядзеньні наўпроставых паралеляў паміж імі і 
нямецкімі калябарантамі часоў вайны. Сфальшаваная гісторыя 
становіцца сродкам палітычнай барацьбы. “Калі дагэтуль не 
рэабілітаваная Ларыса Геніюш, значыць мы жывем не пры беларускай 
уладзе”, — аднойчы трапна заўважыў беларускі гісторык і грамадзкі 
дзеяч, вэтэран вызвольнага руху Міхась Чарняўскі.  

 
Удзельнікі паваеннага беларускага антысавецкага супраціву 

загаварылі пра рэабілітацыю ў пачатку 1992 г. Зразумела, рэч ідзе пра 
былых сябраў маладзёжнага падпольля — удзельнікі збройнай барацьбы 
ў той сытуацыі (як і ў цяперашняй) на рэабілітацыю ня маюць аніякіх 
шансаў. У сакавіку 1992 г. у газэце “Наша слова” выйшаў артыкул Васіля 
Супруна “Патрыёты маўчаць не схацелі!”, у якім упершыню была 
асьветленая дзейнасьць у першыя паваенныя гады ў Заходняй Беларусі 
падпольных маладзёжных арганізацыяў. “Ацалелі адзінкі, ды і тыя 
абылганыя, скалечаныя, растаптаныя, — пісаў В. Супрун. — Лічу сваім 
сьвятым абавязкам хоць успомніць пра тых патрыётаў, якія сваімі  
юначымі сэрцамі засланялі Беларусь ад дзікай бальшавіцкай расправы 
ўжо ў пасьляваенныя 1946 — 1947 гады”.[1]  
 

 
У студзені 1992 г. судовая калегія Вярхоўнага суду Беларусі адмовіла 

ў рэабілітацыі Васілю Супруну, кіраўніку падпольнай арганізацыі 
“Чайка” і каардынацыйнага воргану падпольля — “Цэнтру беларускага 
вызваленчага руху”.[2] На цяперашні час ніводзін сябра “Чайкі” не 
рэабілітаваны.[3] У красавіку 1992 г. прэзыдыюм Гарадзенскага 



абласнога суду адмовіў у рэабілітацыі былым сябрам падпольнай 
арганізацыі “Саюз Вызваленьня Беларусі” Міхасю Кожычу і Кастусю 
Рамановічу.[4] Праз два месяцы Судовая калегія па крымінальных 
справах Вярхоўнага суду Беларусі рэабілітавала ўсіх удзельнікаў 
мядзельска-смаргонскага вучнёўскага падпольля 1948 — 1950 гг., за 
выключэньнем Расьціслава Лапіцкага, Ч. Цыбульскага і І. Качаргі. [5] З 
пачатку 1990-х распачалася індывідуальная рэабілітацыя сябраў “Саюзу 
Беларускіх Патрыётаў” (1945 — 1947, Глыбокае, Паставы). Паводле І. 
Валахановіча, усе ўдзельнікі арганізацыі на цяперашні час ужо 
рэабілітаваныя.[6]  

Такая атрымалася кроніка спробаў удзельнікаў беларускага 
антысавецкага супраціву атрымаць рэабілітацыю ад беларускай 
дзяржавы. “Аказваецца, мы і цяпер усё яшчэ застаёмся “ворагамі”, — 
зрабіў тады невясёлую выснову В. Супрун.[7] Ён і ў далейшым рабіў 
спробы дамагчыся рэабілітацыі, у лютым 1995 г. напісаў ліст на імя 
прэзыдэнта краіны А. Лукашэнкі.[8] Узьнікла нават дыскусія наконт 
таго, ці патрэбная былым палітвязьням рэабілітацыя? “Прыйдзе час, і 
новая беларуская дэмакратычная ўлада па-сапраўднаму ацэніць подзьвіг 
беларускай моладзі, якая ў часы “непарушнага” Савецкага Саюзу 
выступала супраць гэтай імпэрыі зла”, — пісаў адзін з чытачоў 
“Народнай волі”.[9]  

 
Аднак пераважна няўдалыя захады па атрыманьні рэабілітацыі 

паспрыялі зьяўленьню ў пачатку 1990-х шэрагу аб'ектыўных 
публікацыяў пра маладзёжнае падпольле ў беларускім рэспубліканскім і  
мясцовым друку. У газэце “Наша слова” нават зьявілася рубрыка 
“Патрыёты маўчаць не схацелі!”, у якой друкаваліся допісы былых сябраў 
“Саюзу Беларускіх Патрыётаў”. А ў 1997 г. у Менску пабачыла сьвет 
кніга “Гарт. З успамінаў пра Саюз Беларускіх Патрыётаў”.  

 
У гэтай кнізе мы разглядаем дзейнасьць наваградзкага “Саюзу 

Вызваленьня Беларусі” (СВБ) 1946 — 1947 гг. Упершыню пра гэтую 
арганізацыю згадаў у сакавіку 1992 г. В. Супрун, які надрукаваў сьпіс 
часткі яе сябраў.[10] Юрыст І. Енка ў сваім артыкуле распавёў пра 
структуру СВБ, назваў асноўныя тэзісы яго праграмы, прывёў агульную 
колькасьць сябраў.[11] Вельмі грунтоўнай была публікацыя Міхаіла 
Талочкі ў сьнежні 1992 г. у газэце “Советская Белоруссия”. Ён спрабаваў 
асэнсаваць прычыны, якія падштурхнулі  маладых людзей, сярод якіх 
былі нядаўнія франтавікі, да падпольнай дзейнасьці. Талочка прыводзіць 
урыўкі з успамінаў сябраў СВБ, згадвае пра прычыны яго правалу, 
зьмяшчае больш поўны сьпіс “вызваленцаў”.[12] На ўспамінах сябраў 
арганізацыі пабудавала свой артыкул журналістка Ц. Клыкоўская. Яна 
прымеркавала яго да 50-х угодкаў з дня заснаваньня СВБ.[13]  

 
Былыя сябры СВБ не друкавалі сваіх успамінаў. Нам вядомыя толькі  

дзьве публікацыі Кастуся Рамановіча ў незалежным друку.[14] У 2003 г. 
К. Рамановіч закончыў працу над сваімі ўспамінамі. Урывак зь іх, 
прысьвечаны СВБ, быў надрукаваны ў часопісе “Беларускі Рэзыстанс”, а 
пасьля выйшаў асобным выданьнем.[15] 



 
Вясной 1999 году выйшла з друку кніга “Антысавецкія рухі ў 

Беларусі: 1944 — 1956 / Даведнік” (Менск: Архіў Найноўшай Гісторыі, 
1999). Гэта была першая спроба сыстэматызацыі інфармацыі пра 
пэрсаналіі, арганізацыі, падзеі паваеннага антысавецкага супраціву ў 
Беларусі. У даведніку быў зьмешчаны артыкул пра СВБ, а таксама 
зацемкі пра некаторых яго сябраў. 

 
Пачынаючы з 1999 г. дасьледчык, афіцэр КДБ Беларусі Ігар 

Валахановіч уводзіць у навуковы зварот новыя зьвесткі пра СВБ, узятыя 
з архіўных крыніцаў дзяржбясьпкі. Ён падрабязна пераказвае зьмест 
праграмы арганізацыі, піша пра яе структуру, называе падпольныя 
псеўданімы кіраўнікоў. [16]  

 
У апошнія гады інтарэс да СВБ значна зьменшыўся. Як 

зьменшылася і колькасьць жывых яго былых сябраў. Сярод нас застаўся 
толькі адзін з 18-ці наваградзкіх патрыётаў — Міхась Кожыч. У гэтай 
кнізе зьмяшчаюцца ягоныя ўспаміны пра арганізацыю і яе сябраў.  

 
Гісторыя наваградзкага СВБ 1946 — 1947 гг. яшчэ мае нямала 

“белых плямаў”. Гэта і асоба Генадзя Казака, які хаваў ад сяброў, што 
стварае арганізацыю, у адпаведнасьці з інструкцыямі падпольнай 
Беларускай Незалежніцкай Партыі. Невядома, ці меў ён кантакты з 
падпольлем БНП у іншых рэгіёнах Беларусі, альбо нават і з 
антысавецкай партызанкай. Чэкісты яму закідалі супрацу з замежнымі 
спэцслужбамі — відаць, ня верылі, што ён мог дабраахвотна, без 
заданьня, вярнуцца па вайне з Захаду ў “савецкі рай”. Казак на 
сьледзтве цьвердзіў, што кіраваўся толькі інструкцыямі БНП, якія 
друкаваў яшчэ ў канцы 1944 г. падпольны “Бюлетэнь БНП”.[17]  

 
Іншая праблема — прычыны правалу СВБ. Па адной з вэрсіяў, яго 

здаў правакатар — Аляксандар Бажко, які працаваў у Баранавічах.[18]  
 
Ён называў сябе і кіраўніком баранавіцкага падпольля, і адным з 

кіраўнікоў падпольнай арганізацыі “Чайка”. [19] Па такой жа схеме, пры 
дапамозе правакатара Алега Стахоўскага (былога лейтэнанта 
беларускага дэсантнага батальёну “Дальвіц”), быў разгромлены СБП у 
Глыбокім і Паставах.[20] Існуе вэрсія, што значная колькасьць 
маладзёжных падпольных арганізацыяў былі легендзіраванымі г. зн. ад 
пачатку інсьпіраванымі дзяржбясьпекай альбо ўзятымі ёю пад кантроль 
пазьней, ужо ў працэсе дзейнасьці. Ня маючы доступу да адпаведных 
архіўных дакумэнтаў, мы ня можам пацьвердзіць слушнасьць гэтай 
вэрсіі, альбо абвергнуць яе. Але ствараецца агульнае ўражаньне, што ў 
1947 г. савецкая дзяржбясьпека нанесла па слаба закансьпіраваных 
маладзёжных арганізацыях прэвэнтыўны ўдар — чэкісты не дапусьцілі, 
каб патрыятычная моладзь пайшла працаваць настаўнікамі ў школы, а ў 
далейшым улілася ў “дарослы” антысавецкі супраціў. Для міністра 
дзяржбясьпекі БССР Л. Цанавы патрэбная была добрая статыстыка 
ліквідаваных падпольных арганізацыяў. У студзені 1947 г. ЦК 



КП(б)Беларусі запатрабаваў ад яго і міністра ўнутраных справаў БССР 
Бельчанкі “рашучым чынам узмацніць мерапрыемствы па барацьбе з 
антысавецкімі дзеяньнямі польска-нямецкіх нацыяналістычных 
арганізацыяў і кулацтва і прыняць дзейсныя захады па ліквідацыі 
кулацка-нацыяналістычных і спыненьню правакацыйнай антысавецкай 
агітацыі варожых элемэнтаў”. [21] 6 чэрвеня 1947 г. Бюро ЦК КП(б)Б 
зноў разглядала “палітычнае становішча ў заходніх абласьцях БССР” і 
заслухала “сілавікоў” аб захадах па барацьбе з “нацыяналістычным 
падпольлем і бандпраяўленьнямі”.[22] У сьнежні 1947 г. Цанава 
рапартаваў на Бюро ЦК КП(б)Б, што “органамі дзяржаўнай бясьпекі, пад 
кіраўніцтвам партыйных арганізацый, у заходніх абласьцях зь вясны 
гэтага году зроблена значная работа”. Былі выяўленыя і ліквідаваныя 15 
беларускіх, польскіх, украінскіх “нацыяналістычных арганізацый” у 
Баранавіцкай, Маладэчанскай, Берасьцейскай, Гарадзенскай і іншых 
абласьцях, якія “створаныя замежнымі эмігранцкімі цэнтрамі па 
ўказаньні іншаземных разьведвальных органаў”.[23] У ліку ліквідаваных 
МГБ БССР арганізацыяў быў і Саюз Вызваленьня Беларусі. 

 
У гэтай кнізе ўпершыню пад адну вокладку сабраныя публікацыі і 

ўспаміны, прысьвечаныя падпольнаму СВБ і яго сябрам. Зьмяшчаецца 
таксама кароткі нарыс гісторыі арганізацыі, сьпіс сябраў і іх біяграфіі, 
нэкралёгі, вершы. Пакуль мы ня маем доступу да крымінальнай справы 
СВБ, якая захоўваецца ў архіве Ўпраўленьня КДБ па Гарадзенскай 
вобласьці. Таму праграма, статут, пратаколы і іншая дакумэнтацыя 
арганізацыі будуць надрукаваныя ў наступным, больш грунтоўным 
выданьні, якое зможа зьявіцца толькі пры сапраўды беларускай уладзе.  

Кароткі нарыс гісторыі Саюзу Вызваленьня Беларусі 
 
 
Першыя два гады савецкага панаваньня ў Беларусі пасьля 

выгнаньня нямецкіх акупантаў прайшлі пад знакам актыўнага 
збройнага супраціву, які арганізавалі польскае, украінскае і беларускае 
нацыянальныя падпольлі. Большасьць партызанскіх фармацыяў і 
падпольных арганізацыяў на працягу 1944 — 1946 гг. былі ліквідаваныя 
савецкімі карнымі органамі, а менавіта — 814 (667 — польскіх, 97 — 
беларускіх, 23 — украінскіх, 27 — іншых, напрыклад, летувіскіх, 
нямецкіх). Пры гэтым былі забітыя 3035 чалавек, 17872 чалавекі — 
арыштаваныя. [1] 

 
Аднак спакайней у заходніх абласьцях БССР ня стала. Ацалелыя 

антысавецкія партызанскія фармацыі перайшлі ў глыбокае падпольле, 
падзяліўшыся на невялікія групы, якія дзяржбясьпецы было цяжэй 
выявіць і зьнішчыць. Рэпрэсіі савецкіх карных органаў прыводзілі да 
таго, што лясныя аддзелы рэгулярна папаўняліся сьвежымі сіламі. Многія 
антысаветчыкі жылі легальна альбо хаваліся ў гарадах і вёсках — яны 
ўваходзілі ў збройнае падпольле, якое не праводзіла актыўнай барацьбы 
супраць савецкай улады, бо чакала пачатку вайны СССР з Захадам.  

 
1946 год быў годам расчараваньняў і надзеяў. У людзей ужо не 

засталося ілюзіяў наконт таго, што савецкая ўлада пасьля заканчэньня 
вайны зьменіцца. Станавілася толькі горш. Асабліва ў Заходняй 
Беларусі, якая апынулася пад пільнай увагай НКВД-НКГБ. Поўным 
ходам ішла русыфікацыя адукацыі, “дачышчаліся” рэшткі нацыянальнай 
інтэлігенцыі, адбываўся прымусовы набор моладзі на працу ў Расею і на 
Ўкраіну, рыхтавалася глеба для суцэльнай калектывізацыі вёскі. ЦК 
КП(б)Б у 1946 г. паведамляў у Маскву, у ЦК ВКП(б): “Насельніцтва 
Заходняй Беларусі толькі на кароткі тэрмін пасьля ўзьяднаньня было 
далучана да сацыялістычнага будаўніцтва і не прайшло бальшавіцкай 
школы перавыхаваньня, не прайшло этапаў клясавай барацьбы супраць 
памешчыкаў, капіталістаў і кулацтва, якія прайшлі працоўныя ўсходніх 
абласьцей у гады рэвалюцыі, грамадзянскай вайны і ў гады 
калектывізацыі і ліквідацыі кулацтва”. [2] 

 
Людзі спадзяваліся на хуткую вайну Англіі, ЗША і іх саюзьнікаў 

супраць Савецкага Саюзу, якая прынесла б збаўленьне ад бальшавізму. У 
1946 г. гэтыя надзеі яшчэ былі досыць моцнымі, яны дапамагалі “лясным 
братам” трываць цяжкасьці партызанскага жыцьця. І вось у гэты 
момант, калі старэйшае пакаленьне беларусаў чакала разьвіцьця 
міжнародных падзеяў, нечакана выступіла моладзь. У 1946 г. у розных 
рэгіёнах Заходняй Беларусі ўтварыліся падпольныя маладзёжныя 
суполкі, якія вырашылі супраціўляцца мерапрыемствам савецкай улады, 
скіраваным на вынішчэньне беларушчыны. Галоўнай мэтай змаганьня 
маладзёжнага падпольля было здабыцьцё незалежнасьці Беларусі.  

 



Падпольная арганізацыя ў Наваградку паўстала пазьней, чым 
падобныя групы ў Глыбокім і Паставах (канец 1945 г. — пачатак 1946 
г.), Слоніме (травень-чэрвень 1946 г.), Нясьвіжскім раёне і Горадні (лета 
1946 г.) — у лістападзе 1946-га. Адрозьненьнем наваградзкага “Саюзу 
Вызваленьня Беларусі” ад іншых арганізацыяў была наяўнасьць у яго 
кіраўніцтве ня толькі ўдзельнікаў беларускіх нацыянальных арганізацыяў 
і збройных фармацыяў часоў нямецкай акупацыі, але і былых 
франтавікоў Чырвонай Арміі.  

 
Натхняльнікам і кіраўніком СВБ быў ураджэнец Наваградзкага 

раёну Генадзь Казак. Падчас нямецкай акупацыі ён уступіў у Саюз 
Беларускай Моладзі (СБМ). У 1944 г. разам зь іншымі сябрамі гэтай 
арганізацыі быў вывезены ў Нямеччыну, працаваў на вайсковым 
заводзе. У канцы 1944 г. Казак уступіў у падафіцэрскую школу 
“Беларускага легіёну” ў Бэрліне. Там ён стаў сябрам нелегальнай 
Беларускай Незалежніцкай Партыі, неўзабаве ачоліў школьную 
арганізацыю БНП. [3] 

 
Г. Казак быў шчырым беларускім патрыётам, але ня меў досьведу 

кансьпірацыйнай працы — ягоны “стаж” у БНП да канца вайны складаў 
усяго паўгады. Афіцэр брыгады “Беларусь” у Нямеччыне Аўген Усюкевіч 
успамінае, як у пачатку 1945 г. Казак распаўсюджваў улёткі БНП сярод 
беларускіх вайскоўцаў: “У лістоўках быў заклік за саюз з прыбалтыйскімі  
народамі і прапаганда супраць маскалёў і палякаў. Я яшчэ сказаў Гену, 
каб ён асьцярожней дзейнічаў, каб хто ня выдаў яго немцам”. [4] 

 
Па заканчэньні вайны Г. Казак апынуўся ў адной з зонаў акупацыі 

Нямеччыны заходнімі саюзьнікамі. Пасьля ён пабываў у Аўстрыі і 
Францыі. [5] Дзесьці ў канцы 1945 г. — у пачатку 1946 г. ён вырашыў 
вярнуцца, як рэпатрыянт, у Беларусь. Невядома, ці гэта было яго 
самастойнае рашэньне, ці ён выконваў інструкцыі Замежнага Сэктару 
БНП, які рознымі шляхамі засылаў сваіх людзей у БССР для аднаўленьня 
сувязі з падпольнымі структурамі і партызанскімі аддзеламі. На 
сьледзтве Г. Казак сьцьвярджаў, што ў сваёй дзейнасьці кіраваўся 
інструкцыямі кіраўніцтва БНП, якія былі надрукаваныя ў 5-м нумары 
“Бюлетэню БНП” ад сьнежня 1944 г. [6] У гэтым падпольным выданьні, 
сапраўды, была зьмешчаная адозва сябры ЦК БНП “Дубовага” 
(праўдападобна, гэта псеўданім Міколы Шкялёнка) “Да беларускіх 
вайсковых фармацыяў у Нямеччыне, да беларускіх работнікаў і  
палітычнай эміграцыі”. У ёй зьмяшчаліся інструкцыі дзеяньня на розныя 
выпадкі разьвіцьця вайсковых падзеяў. У выпадку паразы Нямеччыны і 
яе падзелу саюзьнікамі, беларускія эмігранты мусілі дзейнічаць 
наступным чынам: 

 
“а/ усім беларускім фармацыям прабірацца партызанскім спосабам 

на Бацькаўшчыну і там лучыць у рады Беларускага Краёвага Войска і 
далей змагацца за наш ідэал — НЕЗАЛЕЖНАСЬЦЬ. 

 



б/ работнікам палітычнай эміграцыі, карыстаючы з мамэнту хаосу, 
узброіцца і групамі выходзіць з Нямеччыны на Беларусь, дзе ёсьць 
нашая аснаўная вайсковая база. 

 
...Работнікі і палітычныя эмігранты, абнятыя арганізацыйнай сеткай 

БНП, паступаюць пад кіраўніцтвам партыйных кіраўнікоў... не абнятыя 
БНП, арганізуюць самастойна малыя групы ў сіле 5-10 чалавек...”. 

 
Многія сябры БНП пасьля капітуляцыі Нямеччыны прыступілі да 

выкананьня гэтых інструкцыяў. Напрыклад, у канцы 1945 году ў Пліскі  
раён Полацкай вобласьці (цяпер — Глыбоцкі раён Віцебскай вобласьці) 
прыбыў рэпатрыянт Георгі Бортнік, сябра СБМ і БНП. Ён, дарэчы, мог 
быць знаёмы з Казаком, бо, як і ён, у 1944 г. знаходзіўся ў Чэхіі ў г. Эгер, 
а пасьля вучыўся ў падафіцэрскай школе ў Нямеччыне. Адначасова з 
Бортнікам вярнуліся па рэпатрыяцыі яшчэ чацьвёра маладых 
вайскоўцаў, раней завэрбаваных ім у БНП. Група Бортніка неўзабаве 
ўлілася ў падпольную арганізацыю “Саюз Барацьбы Супраць Камунізму”, 
якая таксама ў сваіх дзеяньнях кіравалася адозвай з 5-га нумару 
“Бюлетэню БНП”. [7] 

 
Праўдападобна, апынуўшыся ў Наваградку, Казак ня меў кантактаў 

зь іншымі сябрамі БНП. Таму ў падпольнай дзейнасьці зрабіў стаўку на 
патрыятычна настроеных хлопцаў, якіх ведаў яшчэ з часоў нямецкай 
акупацыі (яны разам вучыліся ў Наваградзкай настаўніцкай сэмінарыі). 
Перад імі ён не раскрыўся, што быў у Беларускай Незалежніцкай Партыі. 

 
У лістападзе 1946 г. Г. Казаком і групай аднадумцаў, якія навучаліся 

ў 10-й клясе наваградзкай вячэрняй школы рабочай моладзі, была 
створана нелегальная арганізацыя “Саюз Вызваленьня Беларусі”. У 
арганізацыйны камітэт увайшлі наступныя асобы: Генадзь Казак 
(псеўданім “Віктар”) — кіраўнік аргкамітэту і аддзела прапаганды, 
Кастусь Рамановіч (псеўднім “Сокал”) — кіраўнік фінансавага аддзела, 
Міхась Кожыч (“Дубовы”) — кіраўнік арганізацыйнага аддзела, Пятро 
Дземянчук (“Бедны”) — кіраўнік вайсковага аддзела, Алесь Усюкевіч 
(“Аршын”) — кіраўнік сакратарыяту. К. Рамановіч у 1944 — 1946 гг. 
знаходзіўся ў савецкім канцлягеры за прыналежнасьць да СБМ і 
навучаньне ў афіцэрскай школе БКА, вызваліўся і вярнуўся ў Беларусь 
толькі ў пачатку восені 1946 г. А. Усюкевіч, П. Дземянчук і М. Кожыч 
ваявалі на фронце ў складзе Чырвонай Арміі, мелі баявыя ўзнагароды.  

 
Да студзеня 1947 г. была закончаная праца над статутам і  

праграмай арганізацыі, якія пісаў асабіста Казак. Гэтыя дакумэнты 
пакуль неапублікаваныя, вядомыя толькі асобныя іх палажэньні. У 
адпаведнасьці з праграмай, асноўнай мэтай СВБ абвяшчалася 
стварэньне “беларускай нацыянальнай дзяржавы” з рэспубліканскім 
ладам (“дзяржава працоўнага беларускага сялянства, рабочых і 
працоўнай інтэлігенцыі”). У яе межы падпольшчыкі меркавалі таксама 
ўключыць беларускія этнаграфічныя тэрыторыі, якія не ўваходзілі ў 
склад БССР: Віленшчыну, Смаленшчыну, Беласточчыну. Паводле 



праграмы, беларусы павінны былі змагацца супраць нацыянальнага 
прыгнёту і каляніяльнай эксплуатацыі за незалежнасьць сваёй 
Бацькаўшчыны. СВБ, як і БНП, рабіла стаўку толькі на свае сілы — на 
беларускі народ, які павінен зьдзейсьніць нацыянальную рэвалюцыю і 
захапіць палітычную ўладу. Дзеля ўсьведамленьня народам патрэбы 
гэтага змаганьня, дзеля разьвіцьця яго нацыянальнай сьвядомасьці і 
мусіла працаваць падпольная арганізацыя — “рэвалюцыйная 
нацыянальная партыя”.  

 
У праграме СВБ асновай грамадзкага жыцьця абвяшчалася праца 

кожнага грамадзяніна. Кожнаму гарантаваўся 8-гадзінны рабочы дзень, 
бясплатная мэдыцына, пэнсіі па дасягненьні адпаведнага ўзросту, у 
выпадку хваробы альбо згубы працаздольнасьці. Абвяшчалася таксама 
ўсеагульная абавязковая пачатковая адукацыя, бясплатная вышэйшая 
адукацыя з сыстэмай дзяржаўных стыпэндыяў, свабода слова, сходаў, 
дэманстрацыяў і г. д. Асновай эканамічнага ладу беларускай дзяржавы 
абвяшчалася дзяржаўная ўласнасьць на зямлю, яе нетры, воды, лясы, 
заводы, фабрыкі, чыгуначны, водны і паветраны транспарт, сродкі  
сувязі, дзяржаўныя сельгаспрадпрыемствы і камунальныя службы. 
Продаж зямлі забараняўся, аднак, яе маглі атрымаць (бяз права выкупа)  
ўсе грамадзяне краіны, якія мелі жаданьне да працы на зямлі. 
Плянавалася стварэньне “рацыянальна арганізаваных дробных 
адзінаасобных гаспадарак”. Прыватная ініцыятыва дапускалася ў 
дробнай прамысовасьці і гандлю. Таксама дэкляравалася права 
асабістай уласнасьці грамадзянаў на іх прыбыткі і накапленьні, жылыя 
дамы і гаспадарчыя пабудовы, захоўвалася права спадчыннасьці  
асабістай уласнасьці. [8] 

 
Нацыянальнымі сымбалямі будучай незалежнай Беларусі былі 

прызнаныя герб “Пагоня”, бел-чырвона-белы сьцяг і гімн “Мы выйдзем 
шчыльнымі радамі”.[9] 

 
Структурна СВБ будаваўся наступным чынам. У Наваградку 

знаходзіўся кіраўнічы цэнтар, які прызначаў у кожны раён раённых 
ўпаўнаважаных, а яны кіравалі сеткай “троек”. За некалькі месяцаў 
дзейнасьці СВБ пасьпеў займець упаўнаважаных у Наваградзкім раёне 
(Самсон Пярловіч), Дзятлаўскім раёне (Віталь Губарэвіч), Любчанскім 
раёне (Міхась Капціловіч) і ў абласным цэнтры — Баранавічах (Фёдар 
Даўгач). [10] Праўда, пра ўдзел Даўгача ў СВБ акрамя І. Валахановіча 
ніхто больш не паведамляе, у тым ліку і былыя ўдзельнікі арганізацыі 
(Рамановіч, Кожыч ды інш.). А былы кіраўнік “Чайкі” В. Супрун лічыць, 
што Даўгач ня браў удзелу ні ў ягонай арганізацыі, ні ў СВБ, а адбываў 
тэрмін за ўдзел у рагулёўскім швадроне (у пачатку 50-х яны знаходзіліся 
ў адным савецкім канцлягеры на Інце). [11] 

 
За паўгады існаваньня СВБ завэрбаваў у свае шэрагі каля дзясятка 

новых сябраў (пераважна маладых настаўнікаў, вучняў старэйшых 
клясаў і студэнтаў пэдагагічных навучальных установаў). Асноўнай 
формай падпольнай барацьбы СВБ прызнаваў антысавецкую агітацыю 



ды прапаганду беларускага патрыятызму. Аднак да разбудовы 
структуры арганізацыі агітацыя і прапаганда праводзілася лякальна, 
улёткі не выпускаліся. Затое СВБ займеў сваю пячатку з выявай Пагоні, 
якую зрабіў сябра арганізацыі Адам Чабоцька. Праграма СВБ не 
выключала і магчымасьці збройнай барацьбы, але адмыслова зброя не 
зьбіралася — пры арыштах чэкісты знайшлі толькі чатыры пісталеты, 
якія хлопцы прывезьлі з фронту.  

 
Недасьведчанасьць Г. Казака і яго паплечнікаў у пытаньнях 

кансьпірацыі ўжо на самым пачатку дзейнасьці паставіла СВБ перад 
пагрозай правалу. Кіраўнік падпольнай арганізацыі “Чайка” Васіль 
Супрун (ён жыў і працаваў у Слонімскім раёне), пра існаваньне СВБ 
даведаўся восеньню 1946 г. Сябры “Чайкі” з Баранавічаў паведамілі 
нават, што арганізацыяй кіруе “нехта Казак”. “Група даволі шматлікая, 
але недастаткова кансьпіраваная, складзены нават агульныя сьпісы 
сяброў і, нібы, афармляюцца пратаколы нарад і рашэньняў, — піша ў 
сваіх успамінах В. Супрун. — Таму было вырашана ад аб'яднаньня зь ёй 
устрымацца, але сытуацыю па магчымасьці трымаць пад кантролем. 
Пры гэтым катэгарычна забаранялася вэрбаваць у наша падпольле  
членаў СВБ, што практычна ажыцьцявіць было даволі складана. І, як 
выявілася значна пазьней, нехта з баранавіцкай падпольнай групы ўсё ж 
увайшоў у кантакт з наваградзкай арганізацыяй СВБ і, верагодна, 
перадаў яе кіраўніцтву ня толькі нашыя асновы кансьпірацыі, але і 
іншыя сакрэтныя дадзеныя. Што адразу ж было расцэнена Цэнтрам як 
магчымы правал усёй справы. Праўда, аб такім кантакце Цэнтру і  мне 
стала вядома прыблізна ў сакавіку 1947 году. Выправіць жа сытуацыю 
было немагчыма. Заставалася толькі чакаць і спадзявацца на 
лепшае”.[12] 

 
Праўдападобна, СВБ патрапіў у поле зроку МГБ пасьля вярбоўкі ў 

арганізацыю некалькіх чалавек у Баранавічах. Відаць, пасьля гэтага і 
адбыўся выхад на наваградзкае падпольле Аляксандра Бажко, 
супрацоўніка баранавіцкай абласной газэты. Паводле С. Пярловіча, зь ім 
ён пазнаёміўся ў 1946 г., яны неаднаразова сустракаліся, мелі 
аднолькавыя погляды на сытуацыю ў Беларусі. “Ён [Бажко] распавёў, 
што ў Баранавічах таксама існуе падпольная арганізацыя “Чайка”. А сам 
ён знаходзіцца ў вышэйшым зьвяне падпольнай структуры. Карацей, 
начальнік. Я яму верыў”, — успамінаў пазьней Пярловіч. [13] 

 
Спачатку А. Бажко мог быць засланы абласной управай МГБ у 

баранавіцкую групу, якая, паводле В. Супруна, была таксама слаба 
закансьпіраваная. Гэтая баранавіцкая падпольная група, якая існавала ў 
мясцовым пэдагагічным інстытуце, праз студэнта Ўладзімера Салаўя (ён 
быў родам са Слонімшчыны) летам 1946 г. устанаўлівае сувязь з 
слонімскай “Чайкай”. Прычым ініцыятыва кантакту належыла Супруну. 
Салавей, які выконваў яго заданьне, знайшоў патрыятычна настроеных 
хлопцаў, але не вытрымаў кансьпірацыйных патрабаваньняў і адразу 
паведаміў ім, што ў Слоніме ёсьць падпольле, ім кіруе настаўнік, яно 
шукае кантактаў. Баранавічы запатрабавалі тэрміновай сустрэчы з 



кіраўніком (Супруном). Сустрэча адбылася ў Баранавічах у пачатку 
чэрвеня 1946 г. У ёй удзельнічалі В. Супрун, М. Ракевіч і сувязны Ўл. 
Салавей — ад Слоніму, Аляксандар Барэйка, Міхась Агейка і Аляксандар 
Шапавал — ад Баранавічаў. Адбылося аб'яднаньне падпольных групаў і  
ўтварэньне кіраўніцтва (аб'яднанага камітэту) “Чайкі” з трох асобаў: В. 
Супрун (“Пагромавец”), А. Барэйка (“Родны”) і М. Ракевіч (“Маланка”). [14] 
Паводле І. Валахановіча, у кіраўніцтва ўвайшлі таксама М. Макарэвіч 
(“Андрэй Вольны”) і М. Агейка (“Белы”). [15] Пасьля ўтварэньня яшчэ 
некалькіх падпольных групаў летам 1946-га быў створаны 
каардынацыйны ворган — “Цэнтар Беларускага Вызваленчага Руху” 
(ЦБВР) на чале з В. Супруном.  

 
СВБ арганізуецца толькі празь некалькі месяцаў — у лістападзе 1946 

г. Калі Бажко ведаў амаль усіх “баранавіцкіх хлопцаў” і “ўсе яўкі”, ён 
мусіў бы спачатку заняцца выхадам на слонімскае кіраўніцтва “Чайкі”. 
Аднак зьдзіўляе тое, што з Супруном ён не імкнуўся сустрэцца. А ня 
ведаць пра яго Бажко ня мог, бо, паводле таго ж Супруна, правал 
“Чайкі” і ЦБВР адбыўся з-за стукача з дзяржбясьпекі, які быў засланы ў 
СВБ, ведаў прозьвішчы слонімскіх падпольшчыкаў. [16] Супруна 
асабіста ведалі баранавіцкія падпольшчыкі, якія зь ім праводзілі 
перамовы ў чэрвені 1946 г., а пасьля ён трымаў шчыльную сувязь з А. 
Барэйкам, сваім намесьнікам у ЦБВР па арганізацыйна-палітычнай 
рабоце. Цікавы і той факт, што наваградзкім падпольшчыкам Бажко 
прадстаўляўся, як “кіраўнік баранавіцкага падпольля”, альбо як “адзін з 
кіраўнікоў “Чайкі”. Тут ён яўна рызыкаваў, бо мог быць выкрыты 
сябрамі “Чайкі” са Слоніма і Баранавічаў, якія мелі кантакт з СВБ.  

 
Бажко, аднак, дзейнічаў нахабна, нібыта, нічога не баяўся. Ён 

сканцэнтраваўся на СВБ, выйшаў на яго кіраўніка. М. Кожыч прыгадвае 
расповед Г. Казака пра тое, як Бажко “ўвесь час падбухторваў да 
экстрэмісцкіх дзеяньняў, пераконваў зьбіраць зброю”. [17] Па іншых 
зьвестках, ён загадваў Казаку “як і што рабіць”. А. Бажко, нібыта, 
гаварыў яму пра намер аб'яднаць усе маладзёжныя падпольныя 
групоўкі.[18] 

 
Такім чынам, пасьля кантакту з Бажко СВБ пачаў распрацоўвацца 

МГБ. Арышты сябраў арганізацыі прайшлі ўначы 30 траўня 1947 г. Усе 
18 арыштаваных падпольшчыкаў былі перавезеныя ў баранавіцкую 
турму МГБ. Падчас ператрусу на кватэры ў Наваградку, дзе жылі  
Кожыч, Дземянчук і Ўсюкевіч, чэкістамі былі знойдзеныя ўсе дакумэнты 
арганізацыі, улучна з пратаколамі. Зразумела, што А. Бажко застаўся на 
волі. Арышты сябраў “Чайкі” і ЦБВР распачаліся ў пачатку чэрвеня 
1947-га і працягваліся да восені. Некаторыя ўдзельнікі “Чайкі” засталіся 
на волі, напрыклад, сябра ЦБВР Уладзімер Салавей, якога чэкістам 
удалося схапіць толькі празь некалькі гадоў. [19] 

 
Такім чынам, у абставінах правалу СВБ і ролі ў гэтым А. Бажко 

яшчэ застаюцца “белыя плямы”.[20] Найперш гэта ступень кантактаў 
Бажко з баранавіцкім падпольлем, прычына, па якой пра гэтага 



“кіраўніка падпольля” баранавіцкія хлопцы нічога не паведамілі В. 
Супруну. Нагадаем, што падпольлем у Баранавіцкім пэдагагічным 
інстытуце кіраваў А. Барэйка. Падчас нямецкай акупацыі ён вучыўся ў 
Наваградку (быў ураджэнцам Наваградчыны), скончыў ці 6-месячныя 
настаўніцкія курсы, ці нават вучыўся ў мясцовай настаўніцкай 
сэмінарыі. У 1945 г. Барэйка скончыў Наваградзкую пэдвучэльню і  
паступіў у настаўніцкі інстытут. Быў ня толькі кіраўніком падпольнай 
групы ў гэтай навучальнай установе, але і стаў намесьнікам Супруна ў 
ЦБВР. Барэйка павінен быў ведаць Бажко, толькі невядома кім апошні 
яму прадставіўся.  

 
У баранавіцкай падпольнай групе было нямала і іншых хлопцаў з 

Наваградчыны. Напрыклад, Вячаслаў Краскоўскі і Ўладзімер Грынь, якія 
падчас нямецкай акупацыі вучыліся ў Наваградзкай настаўніцкай 
сэмінарыі. З Наваградчыны былі Міхась Агейка, Іван Лазоўскі, Лявон Лях 
і Іван Маныла, якія ў 1945 г. скончылі пэдвучэльню ў Наваградку і  
паступілі ў Баранавіцкі пэдагагічны інстытут. Відаць, праз гэтых 
падпольшчыкаў-ураджэнцаў Наваградчыны Супрун і атрымліваў 
інфармацыю пра СВБ. Празь іх жа СВБ мог мець інфармацыю пра 
“Чайку”. Сам В. Супрун дапускае, што на сувязь з наваградзкім 
падпольлем выйшаў сам Аляксандар Барэйка. “Паколькі ён зьнік і я яго 
нідзе [пасьля савецкіх канцлягераў] не магу адшукаць, мне падаецца, 
што Барэйка тады ўвайшоў у наваградзкую арганізацыю. Без дазволу. І 
цяпер адчувае на сабе віну...”. [21] 

 
“У сярэдзіне 1947 г. у сувязі з правалам наваградзкага Саюзу 

Вызваленьня Беларусі (правакатар Алесь Бажко) і кансьпірацыйнымі 
памылкамі некаторых сяброў з баранавіцкага падпольля, Цэнтар і  
асноўныя структуры патрыятычнага беларускага падпольля былі 
разгромленыя савецкімі карнымі органамі”, — сьцьвярджае В. 
Супрун.[22] На нашую думку, агентурна-апэратыўная камбінацыя МГБ 
была больш складанай і масштабнай. Для яе рэалізацыі былі 
прыцягнутыя значныя сілы, і ня толькі Баранавіцкай абласной управы 
МГБ, але і зь Менску. Супраць падпольшчыкаў-самавукаў дзейнічалі 
прафэсіяналы, адмыслова вышкаленыя для такой працы. 

 
29-31 жніўня 1947 г. Ваенны трыбунал войскаў МВД Баранавіцкай 

вобласьці прысудзіў 18 сябраў СВБ да зьняволеньня на тэрмін ад 8 да 25 
гадоў канцлягераў. Найбольшы тэрмін атрымаў кіраўнік арганізацыі — 
Генадзь Казак, які памёр у зьняволеньні. Загінулі ў савецкіх канцлягерах 
яшчэ некалькі сябраў СВБ.  

 
Пры пераглядзе справы СВБ Прэзыдыюмам Гарадзенскага 

абласнога суду ў 1993 г. прысуд 1947-га быў адменены толькі ў адносінах 
двух чалавек, якія мелі ўскоснае дачыненьне да арганізацыі. [23] 

 
Саюз Вызваленьня Беларусі, ня гледзячы на кароткі час існаваньня і 

невялікі плён сваёй дзейнасьці, пакінуў пэўны сьлед у гісторыі 
беларускага вызвольнага руху. Ягоныя самаахвярныя сябры нават у 



змрочныя часы панаваньня сталінізму ў Беларусі не пабаяліся 
супраціўляцца. Яны марылі пра вольную і незалежную Беларусь. Яны, як 
маглі, набліжалі сьветлы дзень вызваленьня.  

 
Сяргей Ёрш 

Злачынцы ці гэроі? 
 
 
Слова “ахвяры” вельмі трапна характэрызуе эпоху, таму што 

падразумявае таксама існаваньне і катаў. І ці магчыма сёньня 
вызначыць той кошт, якім належыць кампэнсаваць пакуты людзей, 
большасьць зь якіх ужо спачывае ў нашай гаротнай зямлі? Жывым жа 
хоць перад сконам неабходна даказаць сваю нявінаватасьць. І ходзяць 
людзі па чыноўніцкіх габінэтах... Справядлівасьць вяртаецца цяжка. 

 
Цяпер, калі імкліва адбываецца пераасэнсаваньне шмат якіх 

гістарычных фактаў і ўчынкаў канкрэтных людзей, наша мысьленьне 
павінна быць абсалютна цьвярозым. Мяне, як юрыста, асабліва хвалюе  
стан сучаснай прававой думкі, якая на працягу многіх дзесяцігодзьдзяў 
абапіралася на пануючыя паўсюдна ідэалягічныя догмы. 

 
Вярхоўны суд Беларусі і вабласныя суды рэспублікі, акрамя сваёй 

звычайнай работы па разгляду крымінальных і грамадзянскіх спраў, 
займаюцца пытаньнямі рэабілітацыі ахвяраў палітычных рэпрэсій. 
Пасьля азнаямленьня зь вялікай колькасьцю так званых 
“контррэвалюцыйных” спраў даведваешся, напрыклад, што сьледчым 
НКУС заробак налічвалі ў залежнасьці ад вызначаных нормаў 
“выпрацоўкі”. За што толькі не судзілі па сутнасьці безабаронных людзей! 
Напаўпісьменныя маладыя лейтэнанты і нават сяржанты дзяржбясьпекі 
на некалькіх аркушыках паперы адназначна вырашалі лёс вучонага і 
калгасьніка, юнака і  маці маленькіх дзяцей. Суды ж толькі фіксавалі бяз 
усякага разбору ўжо прадвызначаныя рашэньні. 

 
Гісторыя, аб якой пойдзе гаворка, заснавана цалкам на матэрыялах 

канкрэтнай судовай справы. Устаноўленым па ёй фактам хочацца 
выказаць сваю асабістую палітычную і юрыдычную ацэнку... 

 
Наваградчына — неад'емная частка нашай гісторыі. Некаторы час 

мне давялося там працаваць. Я спазнаў мясцовых людзей — простых і 
спагадлівых, якімі заўсёды ведаў беларусаў. Сагнутыя пад цяжарам 
галоў, бабулькі пры ўваходзе ў памяшканьне суда здымалі абутак. 
Судовыя рашэньні абскарджваліся надзвычай рэдка, што мела яўны 
кантраст з Гарадзенскім раёнам, дзе я працаваў дагэтуль.  

 
Гара Міндоўга, замчышча, касьцёлы і цэрквы непаўторнай 

эўрапэйскай архітэктуры, яўрэйская забудова, Любча, Шчорсы, Усялюб, 
Нянькава і разам зь імі Адам Міцкевіч, Ян Чачот, Ігнат Дамейка, 
Уладзіслаў Дыбоўскі, Саламея Русецкая і шмат іншых гістарычных 
мясьцін і імёнаў. Незвычайная гэта зямля. Менавіта тут усталёўвалася 
наша дзяржаўнасьць. Нашчадкам ня сорамна за справы, зьдзейсьненыя 
нашымі славутымі продкамі ў часы Вялікага Княства Літоўскага і 
пазьней... 

 



У канцы траўня 1947 года сьледчымі аддзеламі УМДБ Баранавіцкай 
вобласьці была заарыштавана група моладзі, усяго 18 чалавек, якіх 
абвінавачвалі ў стварэньні антысавецкай падпольнай арганізацыі, што 
ставіла сваёй канчатковай мэтай — шляхам актыўнай барацьбы з 
савецкай уладай — утварэньне незалежнай беларускай дзяржавы. 

 
Як вынікае з матэрыялаў справы, гэтая арганізацыя была ўтворана 

па ініцыятыве Г. Казака. Акрамя апошняга, найбольш актыўнымі яе 
сябрамі зьяўляліся А. Усюкевіч, К. Рамановіч, М. Кожыч, С. Пярловіч — 
усе жыхары Наваградка. Праз некалькі месяцаў папярэдняга сьледства 
вайсковы трыбунал войскаў МУС Баранавіцкай вобласьці выняс 
прымуд, згодна зь якім усе сябры “Саюза Вызваленьня Беларусі” былі 
пакараны пазбаўленьнем волі на тэрмін ад васьмі да дваццаці пяці гадоў 
лягераў з усімі вынікаючымі з гэтага наступствамі. 

 
На працягу мінуўшых сарака зь лішкам гадоў іх справа 

неаднаразова пераглядалася ў самыя розныя пэрыяды нашай гісторыі, у 
тым ліку і сёлета — Гарадзенскім вабласным судом. Асуджаныя і іх 
родныя атрымлівалі толькі адзін адказ: вінаватыя, таму што зьдзейсьнілі 
дзяржаўнае злачынства. Як судзьдзя, лічу некарэктным пераацэньваць 
пастанову Прэзідыума вабласнога суда па гэтай справе. Як прыватная 
асоба, як навуковец і, нарэшце, як беларус, лічу магчымым прапанаваць 
свой аналіз сутнасьці абвінавачваньня нашых землякоў. 

 
Зноў вяртаемся ў пасьляваенны час. Большасьць зь ліку асуджаных 

— гэта зусім яшчэ маладыя хлопцы, якія нарадзіліся пераважна ў другой 
палове дваццатых гадоў, у часы панскай Польшчы. Як і ўсе, вучыліся, 
шмат хто працаваў, настаўнічалі. Не выклікае сумненьня іх 
адукаванасьць, цяга да роднага слова, веданьне гісторыі Беларусі, а 
таксама і беднасьць, якая даходзіла да галечы.  

 
Па-рознаму склаліся іх лёсы пад час вайны. Усюкевіч, Кожыч, 

Дземянчук ваявалі супраць немцаў, мелі ўрадавыя ўзнагароды. Казак 
быў вывезены ў Нямеччыну, дзе нейкі час працаваў на заводзе, а потым 
уцёк і наладзіў сувязь з кіраўнікамі Беларускага легіёну Б. Рагулем і 
гэнералам К. Езавітавым, пра лёс якіх нядаўна пісала “Зьвязда”. Дарэчы, 
Б. Рагуля — ураджэнец былога Любчанскага раёну — цяпер жыве і 
працуе ў Канадзе, зьяўляецца прафэсарам аднаго з унівэрсітэтаў. 
Беларускі легіён ня меў намеру ваяваць на баку немцаў, таму і здаўся 
хаўрусьнікам СССР. 

 
Акрамя Нямеччыны, Г. Казак пабываў у Аўстрыі і Францыі. М. 

Капціловіч некаторы час быў удзельнікам вайсковага фарміраваньня так 
званай Беларускай Краёвай Абароны, аб якой мы ведаем толькі па 
выказваньнях бальшавісцкіх прапагандыстаў. Між іншым, асабіста мне, 
а таксама маім знаёмым зь ліку сучасных сьледчых КДБ і гісторыкаў 
невядома ніводнага факта, калі б ад дзеяньняў БКА пацярпелі жыхары 
Беларусі. Іншая справа — Польская Армія Краёвая, але гэта ўжо асобная 
тэма. 



 
Немцы пад прымусам прыцягвалі нашых хлопцаў і дзяўчат да ўдзелу 

ў аблавах на партызанаў. Але гэты ўдзел насіў яўна пасіўны характар, 
хоць тут варта было б ацэньваць дзеяньні кожнага паасобку. Што 
датычыць астатніх сябраў “СВБ” (так скарочана называлася 
арганізацыя), то яны нічым асаблівым не вылучаліся. С. Пярловіч, да 
прыкладу, настаўнічаў, пісаў нядрэнныя вершы. Адным словам, моладзь 
уяўляла сабой мясцовую беларускую інтэлігенцыю, якую ў сталінскія 
часы папросту зьнішчалі.  

 
Адразу зазначу, што створаны па ініцыятыве Г. Казака “Саюз 

Вызваленьня Беларусі” праіснаваў паўгода. Што канкрэтна ўяўляла гэтая 
арганізацыя? Як узгадвалася вышэй, канчатковай мэтай яе дзейнасьці 
ставілася ўтварэньне незалежнай беларускай дзяржавы. Для таго часу 
гэта мара была неажыцьцявімай і больш стасавалася зь ідэямі утапістаў. 
Тым ня менш, хлопцы дзеля яе ажыцьцяўленьня вырашылі аб'яднацца. 

 
З пратаколу допыта А. Усюкевіча: “Антысавецкія нацыяналістычныя 

погляды ўзьніклі ў мяне на глебе перажываемых намі матэрыяльных 
цяжкасьцей”. Сьледчы запісаў гэтыя словы ў патрэбным гучаньні, але 
сутнасьці іх заставалася некранутай. Маладыя і  адукаваныя беларусы, 
годныя да любой стваральнай працы, вярнуліся з Эўропы, дзе пабачылі, 
што, працуючы, можна жыць заможна, але на радзіме такой 
магчымасьці народ ня меў. Пачыналася калектывізацыя, стала жыць 
цяжэй, чым пры панскай Польшчы. 

 
Меліся ўсе фармальныя наяўнасьці арганізаванай структуры: 

аргкамітэт, упаўнаважаныя прадстаўнікі ў раёнах, сяброўскія складкі і 
нават пячатка з выявай “Пагоні”, што ставілася ў віну зь нейкім 
асаблівым акцэнтам. Як вынікала з праграмных дакумэнтаў, асноўным 
мэтадам барацьбы за выхад з СССР павінна была быць антысавецкая 
агітацыя. На допытах хлопцы прызналі, што ня выключалі шлях 
узброенай барацьбы. Як бы сёньня гэта ня было сьмешна, пры вобыску 
знайшлі чатыры пісталеты, прывезеныя з фронту, якія адыграі 
рашаючую ролю ў справе “подпольной националистической 
повстанческой организации”. Далей прапаганды беларускай гісторыі 
справа не дайшла і, зразумела, дайсьці не магла, аднак палітычная 
афарбоўка справе была нададзена. 

 
Турма ў Баранавічах сярод палітычных зьняволеных была вядома 

пад назвай “Крывое кола”. Асуджаныя неаднаразова ўказвалі ў сваіх 
скаргах, што ў адносінах да іх выкарытоўваліся недазволеныя мэтады 
вядзеньня сьледства. Ды што там мэтады! Маршалаў зьбівалі да 
паўсьмерці, а тут нейкія дзівакі самастойнасьці захацелі. 

 
Я наўмысна не спатыкаўся ні з кім з гэтых людзей, каб максімальна 

пазьбегнуць суб'ектыўнасьці ў ацэнках. Але ж трэба мець на ўвазе, што і  
сьледства, і суд спрацавалі па раней прыгатаванай схэме. Сярод 
прозьвішчаў сьледчых, пракурораў і судзьдзяў я не сустрэў ніводнага 



беларускага. Хіба хто нам тады спачуваў? Кіраўніцтва на розных 
узроўнях амаль усё было прыезжым, і прыжылося тут няблага. Іх дзеці і 
ўнукі сёньня таксама любяць пакіраваць. 

 
Беларусу, як заўсёды, застаецца толькі шчыра працаваць на зямлі. 

Нават зараз мы яшчэ саромеемся размаўляць на роднай мове, наша 
моладзь выхавана такім чынам, што яе нічога не цікавіць, акрамя 
грошаў і сэксу. Мы ж разьлічваем на тое, што менавіта з прыходам 
маладых таленавітых палітыкаў істотна зьменіцца наша жыцьцё. Адкуль 
жа яны прыйдуць? 

 
Між іншым, наваградскія хлопцы ўсе свае скаргі пісалі толькі на 

беларускай мове. Лепшыя гады іх жыцьця прайшлі ў лягерах. За ідэю. 
Рана ці позна іх рэабілітуюць, і нават больш таго, іх імёны трапяць у 
падручнікі па гісторыі Беларусі. У рэшце рэшт ня ў гэтым справа. Вельмі 
горка за свой гаротны народ, пра які так шмат кажуць добрых словаў. 
Ня хочам мы яго абараніць... 

 
Ня так даўно давялося быць на Ўкраіне. Там былыя сябры 

Ўкраінскай Паўстанцкай Арміі, што непадзельна зьвязана зь імем 
Сцяпана Бандэры, прыроўніваюцца да ўдзельнікаў Вялікай Айчыннай 
вайны. Хоць і ня ўсё там адназначна ацэньваецца, але галоўнае тое, што 
на Ўкраіне за сябе змаглі пастаяць. Дарэчы, і беларусаў там цэняць 
высока. 

 
У той час, калі мы вельмі рупліва вышукваем састаў злачынства ў 

дзеяньнях беларускіх патрыётаў, злачыннасьць, самая сапраўдная, 
разрастаецца ў грамадзтве як гідра. Забойствы і згвалтаваньні, 
злоўжываньні чыноўнікаў усіх рангаў, карупцыя ў дзяржаўным апараце 
няўмольна цягнуць нас усё глыбей у яму. Як мне здаецца, кіраўніцтва 
нашых праваахоўных ворганаў упарта ня хоча гэтага бачыць... 

 
У Наваградку жывуць М. Кожыч і С. Пярловіч, у Пінску — К. 

Рамановіч, пра іншых мне нічога невядома. 
 
І. ЕНКА 
Пагоня (Горадня), 1992, № 7, 11-24 верасьня. 
 
  
Саюз Вызваленьня Беларусі. 1946—1947 гг.Из-за них следователи 

НКВД начали читать “Молодую гвардию” 
 
…В Новогрудке поэта Самсона Перловича знают практически все. 

Читают его стихи и так, и со сцены, приглашают выступать в учебные 
заведения и школы. Но даже в самой глухой деревне можно услышать 
примерно такое: 

 
— Далеко пошел бы. Да биография “подгуляла”. Кажется, с 

фашистами сотрудничал — был в “рагулевцах”.  



 
Такие же слова слышал и я в детстве. Уже позже, в районной газете, 

удивлялся, когда редактор не очень жаловал поэта: 
 
— Нечего всяким газетные полосы предоставлять. С ним еще надо 

разобраться. Ведь до сегодняшнего дня не реабилитирован. 
 
С Самсоном Георгиевичем мы быстро подружились. Многое 

объединяло: тревога за судьбу белорусского языка, история 
Новогрудчины, недовольство партийным диктатом. И конечно же — 
литература. И с первой встречи меня тянуло спросить: 

 
— Неужели вы в войну с фашистами сотрудничали? И почему были 

в “рагулевцах”? 
 
Но как бы это более деликатно сделать? Помог случай. В Новогрудок 

приехали выступать белорусские писатели Вячеслав Адамчик и Олег 
Лойко. Мы с Перловичем были на встрече, а потом решил его проводить 
домой. Заспорили о белорусской национальной армии — “рагулевцах”, — 
и я спросил: 

— А правда, что вы за службу в этом батальоне сидели? 
—  
— Что?! — удивился Самсон Георгиевич. — Да я в войну пацаном 

был вывезен в Австрию. Несколько раз бежал, ловили, мучили. Какие 
“рагулевцы”? Ну ладно, расскажу всю правду. 

 
Мы присели на скамейку в сквере. 
 
— Вот, послушай: 
І ноччу, і днём падхалімы скуляць, 
Пра росквіт жыцьця, пра свабоду. 
Ад гэтай “свабоды” аж стогне зямля, 
А ў росквіце тым — сьмерць народу. 
Люцыпар — кат Сталін — старых і малых, 
Запрогшы ў калгасныя ёрмы, 
Нявіннай крывёй суцяшае іклы, 
Каму колькі жыць ставіць норму… 
 
Перлович прочитал это стихотворение до конца и спросил: 
 
— Знаешь, когда оно было написано? 
 
— ?? 
 
— В 1947 году. За него меня к самому Цанаве вызывали… 
 
— В тот вечер я узнал, что в 1946 году в Новогрудке была создана 

подпольная организация, которая своей целью ставила освобождение 
Белоруссии от сталинской диктатуры. 



 
Первыми чувствами было удивление и… радость. Ведь как набило 

оскомину отношение к белорусам как к народу, который может терпеть 
любое рабство. Но ведь это не так. И если в самые страшные сталинские 
годы были люди, пытавшиеся бороться против существующего порядка, 
обвинения в “раболепии” беспочвенны.  

 
Правда, до сегодняшнего дня члены “Саюза вызвалення Беларусі” 

(СВБ) не реабилитированы. Я разговаривал по этому поводу с 
начальником Новогрудского отдела УКГБ и услышал:  

 
— Вряд ли их реабилитируют — имели оружие. Возможно, даже  

были связаны со спецслужбами Америки… 
 
Члены СВБ не признают этих обвинений. 
 
Михаил Игнатьевич Кожич, один из основателей СВБ, работает 

сейчас заместителем директора Новогрудского торгово-экономического 
техникума. Он пишет воспоминания. Не для печатания, а для детей, 
внуков. Сыновья попросили. 

 
ИЗ ВОСПОМИНАНИЙ М. И. КОЖИЧА: 
 
“После демобилизации в 1946 году и работы учителем в 

Полберегской НСШ вместе с друзьями я поступил учиться в десятый 
класс новогрудской вечерей школы. Хотя у нас уже было образование 
(закончили Новогрудскую учительскую семинарию в 1944 году), 
Советская власть его не признавала. Поэтому, чтобы поступить в высшее 
учебное заведение, надо было закончить десятый класс. Поступил я 
вместе с Дем[ен]чуком Петром и Усюкевичем Шурой. Все трое жили на 
квартире. Было трудновато, ведь раньше мы учились только на 
белорусском языке, а здесь все дисциплины — исключительно на 
русском. Но учились все-таки хорошо. В вечерней школе появились 
новые друзья. Было обидно, что в Белоруссии началась русификация. 
Так случилось, потому что работали, как правило, русские люди. В 
восточных областях был голод, у нас же народ жил сравнительно 
неплохо. Ведь колхозов пока не создавали, хотя такая политика уже 
начала проводиться. 

 
В октябре 1946 г. возникла мысль создать организацию под 

названием С.В.Б. (“Саюз вызвалення Беларусі”). Цель организации — 
борьба против сталинского террора и гнета, которые господствовали в 
Белоруссии. У нас был разработан устав и программа организации, 
которые предусматривали видеть Белоруссию независимой и свободной. 
Мы исключали террор и убийства, а решили вести только 
просветительскую работу среди населения против сталинской политики. 

 
Руководителем нашей организации был Козак Геннадий, которого 

мы хорошо знали...” 



 
Еще сегодня сохраняется отличие между Западной и Восточной 

Белоруссией. Бывалые люди утверждают: “Сюда только после войны 
“пришли” колхозы. У людей осталась тяга к земле — не успели 
вытравить”. Видимо, в этом есть большая доля правды. Помню рассказы 
матери о том, как она, сирота, вместе с сестрой убегали в лес — 
прятались от партийных агитаторов. Если уж сироты не хотели вступать 
в колхоз, то что говорить о более зажиточных? Да и к Советам здесь было 
отношение настороженное. Помнили, как в 1939 году начали вывозить в 
Сибирь людей. Сейчас, похоже, история повторялась. 

 
Недовольных было немало, но люди боялись и молчали. Члены СВБ 

решили, что на это не имеют права. Кстати, у них была печать с 
национальным гербом “Погоня”. Сегодня — это государственный символ, 
а вспомните — до недавнего времени чуть ли не фашистский знак. 
 

 
Вначале меня очень удивило, что активное ядро СВБ составляли 

бывшие фронтовики. Михась Кожич, Петро Дем[ен]чук и Александр 
Усюкевич ушли на войну в 1944 году. Ни для кого не секрет, что сегодня 
ветераны — не только ярые сторонники коммунистической системы, но 
и Сталина зачастую вспоминают только добрым словом. Оказывается, не 
у всех было такое отношение. Ведь на солдат, которые жили под 
оккупацией, смотрели с подозрением. Как-то, читая списки погибших в 
годы войны из “Книги Памяти”, заметил, что в 1944 году в одном и том 
же месте погибло множество людей из одних деревень. Все просто: 
необученных юнцов бросали в самое пекло. Они первыми и погибали... 

 
Как известно, после войны началась новая полоса репрессий. Сталин 

и его окружение понимали, что люди, отдавшие кровь за Родину, захотят 
и жить лучше. Было и другое. Раньше, до войны, большинство наивно 
верило, что в Советском Союзе жизнь самая “сладкая”, а за границей 
бедные труженики мучаются. Но фронтовики прошли половину Европы 
и сравнили. Многие были просто шокированы. Армейские трофеи у 
солдат хранятся и теперь. И самому наивному стало понятно, что жили 
не лучше. Понимали это фронтовики, но старались помалкивать. 

 
Люди, вкусившие чувство победы, прошедшие через самое 

страшное, — опасны для любой диктатуры. Ведь декабристы тоже  
вышли из Отечественной войны 1812 года. Члены СВБ вышли из 
Великой Отечественной.  

 
—...Молоды мы были, — рассказывает Михаил Игнатьевич Кожич. — 

Опыта никакого, вот и решили позаимствовать его у... “Молодой 
гвардии”. Позже, в тюрьме, следователи возмущались — начальство 
заставило всех прочитать недавно напечатанное произведение. 

 
Да, интересную роль сыграла “Молодая гвардия”, чего Фадеев 

наверняка и представить не мог. 



 
Чтобы избежать провала, решено было создать “тройки”. Многие 

члены “троек” познакомились только после ареста. Каждый имел 
подпольную кличку.  

 
Почему же они, законспирировавшись, провалились? Все просто. 

Появился провокатор. 
 
Самсон Перлович: 
 
— В 1946 году я познакомился с литсотрудником барановичской 

обласной газеты. Сам я в то время работал литсотрудником новогрудской 
райгазеты. Встречались с ним, сошлись во взглядах. Он рассказал, что в 
Барановичах тоже существует подпольная организация “Чайка”. А сам 
он находится в высшем звене подпольной структуры. Короче, начальник. 
Я верил ему. 

 
Михаил Кожич: 
 
— Когда после суда мы все находились в одной камере, то пришли к 

выводу, что он провокатор. Хотя “провалились” и барановичские хлопцы, 
он задержан не был. А знал практически всех. Козак утверждал, что он 
постоянно подстрекал к экстремистским действиям, убеждал собирать 
оружие. Знал он и все явки. 

 
Так считают члены СВБ. Но правда ли это? Возможно, ответ со 

временем можно будет найти в спецархивах НКВД. Но очень и очень 
трудное это дело. Понимая праведный гнев арестованных, не хотелось 
бы, чтобы тень упала на невинного человека... 

 
ИЗ ВОСПОМИНАНИЙ М. И. КОЖИЧА: 
 
“В 1947 году 30 мая в 2 часа ночи наша квартира была окружена 

солдатами и людьми в “гражданке”. В двери ворвалось человек 10 и под 
дулами пистолетов нас поставили к стенке. Начался обыск квартиры. 
Среди учебников нашли от руки написанную программу организации. 
Больше в нашем присутствии ничего не нашли. Позволили одеться (мы 
стояли в одних трусах), надели наручники и по одному в сопровождении 
двух “гражданских” и двух автоматчиков отвели в помещение МГБ. 
Здесь, по команде, посадили нас на пол, где уже сидели Гена Козак, 
Романович Кастусь и несколько незнакомых человек. 

 
Через несколько часов нас, 10 человек, посадили в машину, на 

бортах которой были автоматчики, и повезли в Барановичи на “Крывое 
кола”. Туда привезли утром. Каждого начали водить в кабинеты. Меня 
отвели к следователю Прикацину. Первые его слова были: “Ну, что, 
убийцы, попались!” Я ответил, что никого мы не убивали. Тогда он задает 
вопрос: “Расскажи подробно, как вы хотели убить Сталина и Цанаву”. Я 
впервые услышал фамилию Цанавы. Прикацин сразу открыто и сказал, 



что такое “Крывое кола”. Отсюда, мол, не выходят чистыми — все 
признаются, если не хотят получить 9 граммов. С первой встречи дал 
понять, что заставят говорить то, что нужно им. А если этого не 
случится, то здесь мы и сгинем...” 

 
Были допросы, известные сегодня по многочисленной сегодня 

литературе: не давали сутками спать, отправляли в карцер. Никакие 
возражения не принимались в счет. Решили защищаться на суде. 

 
29 августа 1947 года был объявлен трибунал. Члены СВБ от 

защитников отказались. В здание суда заводили по одному. Обвиняемые 
не могли узнать друг друга: заросшие, небритые. Суд длился три дня. 
Члены СВБ признали только очевидное: программу, устав. От других 
обвинений (сотрудничество с американской разведкой, хранение 
оружия) категорически отказались. Приговор был суров: руководителю 
Геннадию Козаку — 25 лет (на этапах он умер), остальным — в основном 
по 10. 

 
После суда всех поместили в одной тюремной камере. Стало веселее, 

даже иногда пели белорусские патриотические песни. 
 
В это же время Самсона Перловича отвозят в Минск. Вот как он 

рассказывает: 
 
— Захожу в кабинет. Там полно высших чинов НКВД. Выходит из-за 

стола какой-то горбоносенький человек. Это был Цанава. Показывает 
текст моего стихотворения и спрашивает: 

 
— Твое? 
 
— Мое. 
 
— Да как же ты посмел так писать о гениальном человеке?! Сталин 

— отец народов. 
 
— Для вас, может, и отец народов, а для белорусского народа — 

палач. 
 
Самсон Георгиевич добавляет: 
 
— Молодой был, горячий, да и срок уже знал. Как теперь вижу: 

Цанава весь раскраснелся и говорит по-белорусски: 
 
— Не мані! 
 
Не стоит описывать все трудности лагерей. У политзаключенных они 

схожи. Некоторые из членов СВБ встречались на “зоне”, помогали друг 
другу. 

 



После освобождения многие в Новогрудке не жили — здеь смотрели 
на них как на прокаженных. Пройдут годы, и в местной газете 
напечатают стихотворение Перловича о строителе М. Кожиче. А после 
этого редактор будет стоять на ковре в горкоме партии и получать 
нагоняй за то, что посмел пустить на странцы газеты “происки врагов”.  

 
Сегодня члены счастливы как никогда. Осуществилась их давняя 

мечта — Белоруссия стала суверенным государством. Но и теперь они, 
повторюсь, не реабилитированы. Может, наконец, восторжествует 
правда? Тем более, что они — не только не враги, но и настоящие 
патриоты. 

 
К сожалению, не удалось встретиться со всеми. Точнее, с теми, кто 

остался жив. Но думаю, стоит знать фамилии и остальных 
подпольщиков. Это Константин Романович, Александр Лепешко, Михаил 
Каптилович, Александр Усюкевич, Петр Деменчук, Иван Макар, Михаил 
Мазан, Евгений Лишко, Анатолий Родевич, Сафрон Стома, Виталий 
Губаревич, Геннадий Козак. 

 
Недавно мне стало известно, что некоторые документы по 

реабилитации отправлены в Прокуратуру Республики Беларусь. Надеюсь, 
там примут правильное решение. А нам стоит помнить, что пришло 
время писать правдивую историю нового государства — Беларуси. 

 
Михаил ТОЛОЧКО 
Советская Белоруссия, 1992, 2 сьнежня. 
 
  
 
Саюз Вызваленьня Беларусі. 1946—1947 гг.Жыццё — за імгненьні: 

да 50-годдзя Саюза вызвалення Беларусі 
 
Першага красавіка 1992 года прэзідыумам Гарадзенскага абласнога 

суда разглядаліся заявы грамадзян Кожыча М. І. і Рамановіча К. Я. з 
просьбай аб рэабілітацыі як былых палітвязняў “самай вольнай у свеце 
краіны”. 

 
Асуджаны яны былі прысудам ваеннага трыбунала войскаў МУС 

тагачаснай Баранавіцкай вобласці ў жніўні 1947 года за ўдзел у 
“антысавецкай арганізацыі Саюз вызвалення Беларусі, прымалі актыўны 
ўдзел у праводзімых пасяджэннях, з'яўляліся членамі аргкамітэту, 
распрацоўвалі праграму контррэвалюцыйных дзеянняў” і г. д. У выніку 
былы франтавік, 19-гадовы Міхась Кожыч “па сукупнасці злачынстваў” 
атрымаў 10 год, Кастусь Рамановіч, які толькі год таму вярнуўся з 
ГУЛАГа, дзе адбываў пакаранне за членства ў Саюзе беларускай моладзі, 
— 10 год пазбаўленьня волі і 5 год паражэння ў правах. 

 
Прайшоўшы лагерныя пакуты і прадыўшы жыццё з кляймом 

“контрыкаў”, абодва старых чалавекі, якія дагэтуль захавалі мару аб 



незалежнасці сваёй краіны, паспрабавалі дабіцца рэабілітацыі. Ім у ёй 
было адмоўлена. Падстава: “сведчаннямі Кожыча, Рамановіча і іншых 
асоб, асуджаныхпа гэтай справе, вызначана, што ў лістападзе 1946 года 
па ініцыятыве Генадзя Козака быў створаны камітэт Саюза вызвалення 
Беларусі (СВБ), які ставіў мэтай аддзяленне Беларусі ад СССР і 
стварэнне самастойнай беларускай дзяржавы. Членамі камітэту 
з'яўляліся Кожыч і Рамановіч. Кожыч меў мянушку “Дубовы” і 
ўзначальваў арганізацыйны аддзел, а Рамановіч пад мянушкай “Сокал” 
узначальваў фінансавы аддзел...” 

 
...Роўна 50 гадоў аддзяляюць ад змрочнай, у дыме і попеле, восені 

47-га. Кажуць, зброі тады навокал было хоць пруд прудзі. 
Чатырохгадовая акупацыйная зіма абарвалася вызваленнем і чаканнем 
чагосьці трывожнага, а чаго — наўрад ці каму было зразумела. Першы 
пасляваенны год ішоў крокамі цяжкай безнадзейнасці і, падавалася, 
назаўсёды знішчаў надзею на нейкае іншае вызваленне, вызваленне ад 
галечы, бяспраўя, ад няспыннага прыніжэння і страху. У рускамоўных 
школах беларускія “акупацыйныя” дзеці вучылі яшчэ адну іншую мову і  
чыталі толькі што створаную “Маладую гвардыю” Фадзеева, а навучэнцы 
Наваградскай вячэрняй школы стваралі паўдзіцячую падпольную 
арганізацыю, якая ставіла мэтай вызваленне ад сталінскай дыктатуры. 
Потым шмат хто здзіўляўся: няўжо ў страшныя тыя гады былі людзі, што 
паўставалі супраць рэжыму, з якіх нават вайна не вытравіла пачуцця 
адказнасці за сваю, менавіта сваю Радзіму? 

 
На зямлі, дзе нараджалася беларуская дзяржаўнасць, у год 1946 

дзесяцікласнікі вячэрняй школы рабочай моладзі стваралі “падпольную 
арганізацыю”, як пройдзе яна ў пратаколах следчых НКУС, наўрадці 
ведаючы, што пад такой назвай 19 год таму існавала патрыятычная 
арганізацыя В. Ластоўскага, якой ён кіраваў да самага арышту. Праз 19 
год узышоў расток, кінуты ў беларускую глебу. У арганізацыйны камітэт 
увайшлі Генадзь Козак, Міхась Кожыч, Пятрусь Дземянчук, Алесь 
Усюкевіч, Кастусь Рамановіч.  

 
Са сведчанняў былога суддзі Гарадзенскага аблсуда І. Енка, які меў 

дачыненне да дадзенай справы: “Боьшасць асуджаных — зусім маладыя 
хлопцы, якія нарадзіліся ў другой палове 20-х у часы панскай Польшчы. 
Вучыліся, шмат хто працаваў, настаўнічалі. Не выклікала сумнення іх 
адукаванасць, цяга да роднага слова, веданне гісторыі Беларусі, а 
таксама і беднасць, якая даходзіла да галечы”. 

 
Некаторыя з СВБ-цаў паспелі паваяваць супраць немцаў, нават мелі 

ўрадавыя ўзнагароды. Генадзь Козак у свой час быў вывезены ў 
Нямеччыну, там нейкі час працаваў на заводзе, уцёк. Пабываў у Аўстрыі 
і Францыі, меў сувязі з Беларускім швадронам Барыса Рагулі, які 
дзейнічаў у акупацыі. Аб ім варта распавесці хаця б коратка, бо 
прыналежнасць да яго таксама шмат год ставілася ў віну некаторым 
удзельнікам СВБ. 

 



Аб падзеях акупацыйнага перыяду распавядае М. І. Кожыч, які 
прайшоў усе колы пекла і дагэтуль жыве ў Навагрудку: “Шмат 
настаўнікаў засталося на Наваградчыне, якія працавалі тут яшчэ пры 
Польшчы, атрымлівалі адукацыю ў беларускіх гімназіях у Наваградку і  
Вільні. Застаўшыся ў акупацыі, у 1943 годзе [праўдападобна, памылка, 
бо школы пачалі адчыняцца ўжо ўвосень 1941 г. — Заўвага рэд. “БР”] 
яны сталі дабівацца адкрыцця школ у вёсках, дзе было шмат моладзі, бо 
не хацелі, каб жыццё яе прайшло ў невуцтве, а чым усё скончыцца — 
ніхто не ведаў. Удалося ўлады ўгаварыць, адкрыліся школы ў 
Наваградку, у Любчы, яшчэ ў некалькіх месцах. Мэта — выкласці  
асноўныя дысцыпліны: мову, гісторыю, арыфметыку. Паколькі 
настаўнікаў было мала, дазволілі шасцімесячныя настаўніцкія курсы. 
Пайшла на іх моладзь, якая пры Савецкай уладзе паспела набыць амаль 
што сярэднюю адукацыю, а пасля яе паслалі па вёсках вучыць чытаць-
пісаць, прычым старыя настаўнікі строга наказвалі: у палітыку не лезці. 
Палітыку забаранілі катэгарычна, бо нікому не верылі і дзяцей блытаць у 
яе не хацелі. Таксама спадзяваліся на тое, што дазволяць у Наваградку 
прагімназію і семінарыю. Арганізатарамі школ былі старыя настаўнікі 
Пётр Скрабец, браты Плескачы, Мікалай Гутар, Аляксандр Орса. Потым, 
пасля вызвалення, іх усіх рэпрэсіравалі, і жывымі з іх ніхто ўжо не 
вярнуўся, бо пажылыя ўжо былі. Яны казалі заўсёды: “Немцы — ворагі, 
але і савецкай прапаганды не трэба”. Да школы прэтэнзій не было ні ў 
каго, немцы наогул ніколі не заходзілі, партызаны часам наведвалі, 
сядзелі на ўроках, здаралася, глядзелі, ці няма прапаганды. Настаўнічаць 
мне пасля курсаў (а вучылася нас на іх чалавек 300, кожны раз усёй 
грамадой, як ідзём праз вёскі з песнямі — усе выходзяць сустракаць, а 
мы ім — “нічога, хутка вось армію сваю зробім”) давялося ў роднай сваёй 
вёсцы Паўбераг. Там вучыўся сам пры Польшчы ў 4-класнай школе, мы 
зрабілі сямігодку. Яе партызаны ў 1944-м спалілі. Падстава — быццам 
бы ў будынку яе хацелі змясціць нешта для паліцыі, вось і спалілі тры 
школьных дома, хаця нічога такога мы не чулі. Наш хутар стаяў каля 
лесу, часта партызаны да нас прыходзілі, мы з бацькамі дапамагалі ім. 
Яны мяне і папярэдзілі, што будуць паліць школу. Я ў іх спытаў: “Што ж 
мне, з вамі ісці?” — “Не, ідзі ў горад працаваць, толькі зброю ў рукі не 
бяры”. 

 
Я і пайшоў. Там ізноў убачыў Барыса Рагулю. Той з'явіўся ў нас на 

пачатку вайны, ён быў з вельмі адукаванай сям'і, дзядзька ягоны быў 
дэпутатам Польскага сейма. Афіцэрам служыў ён у польскай арміі, 
трапіў з пачатку Другой сусветнай вайны ў палон да немцаў і ўцёк 
адтуль толькі на трэці раз. Вярнуўся сюды яшчэ пры Саветах, пайшоў 
выкладаць у школу гімнастыку і нямецкую мову. Быў вельмі адукаваны 
чалавек, нягледзячы на маладосьць. Але нехта данёс, што быў ён у 
палоне, і забралі яго ў Мінск, у турму, што ў народзе звалі 
“амерыканкай”. Там яго заспела вайна. Перад адступленнем вывялі ўсіх 
“зэкаў” на двор, сталі пытацца, па якому артыкулу. Акадэмікі, вучоныя, 
што па 58-му, праўду сказалі, іх тут жа ў двары і расстралялі, а Барыс 
сказаў: за тое, што на лесанарыхтоўках не працаваў. Яго далучылі да 
“бытавікоў”, пагрузілі на машыну і кудысьці павезлі. Па дарозе наляцелі 



самалёты, пачалася бамбёжка. “Попкі”-вартаўнікі павыскоквалі і  
хавацца, Барыс “зэкам” таксама загадаў: класціся на зямлю, а потым 
яны проста пабеглі да лесу, пакуль бамбёжка ішла. Каго пазабівала, а 
Барыс уцёк, зноў сюды вярнуўся, пайшоў настаўнічаць, і ў хуткім часе  
арганізаваў з вучняў Беларускі швадрон. Мэта была — кавалерыя, хоць і  
з дазволу немцаў, але Барысу галоўнае было ўзяць зброю, а там глядзець, 
што з ёй рабіць. Ніхто ніколі не паскардзіўся, што хоць аднаму чалавеку 
дрэнна зрабілі. Наадварот, усе, хто тут былі — і ўласаўцы, і казакі, і 
эстонцы — усе ставіліся да нас як да варожага камуністычнага 
насельніцтва, таму швадрон быў — адна абарона. З партызанамі добрыя 
стасункі ў Рагулі былі. Неяк аднойчы ўсім швадронам яны праехалі ўсімі 
партызанскімі тропамі, да тых завіталі. Перад самым вызваленнем 
партызаны казалі: “Ты, Барыс, дрэннага нічога не зрабіў, але цябе нічога 
не выратуе, таму лепш з'язджай”. Ён і з'ехаў — перабраўся праз Віслу, 
скінуў форму і пайшоў жыць далей. Зараз — прафесар у Канадзе. 

 
Я ж у швадроне не быў, хоць Барыс і клікаў мяне, працаваў у 

Наваградскай паліклініцы ў рэгістратуры. Пасля вызвалення вярнуўся 
зноў у вёску. Партызаны, што зараз уладу ўзялі, прапаноўвалі зноў ісці 
настаўнічаць, але парыў быў у мяне — пайсці на фронт, адпомсціць за 
брата”. 

 
На фронце Міхась Кожыч стаў мінёрам 5-й Ударнай арміі, змагаўся 

на Вісленскім плацдарме, фарсіраваў Одэр, дзе быў цяжка паранены, 
нават пахаванка дахаты прыйшла. А далей, бадзяючыся па шпіталях, 
пабачыў усю Германію і Польшчу, зруйнаваны, знявечаны кавалак 
Еўропы, дзе нават у такіх умовах людзі жылі непараўнальна лепш з 
краінай Саветаў. 

 
У шматлікіх былых франтавікоў, якія таксама прайшлі Еўропу і  

зараз разам з Міхасём сталі працягваць перарваную на 5 год адукацыю ў 
вячэрняй школе, уражанні былі такімі ж горкімі. Пераможцы зноў сталі 
жабракамі. Да таго ж пайшлі чуткі, што зноў будуць арганізоўвацца 
калгасы, чым сяляне былі моцна незадаволены. У Заходняй Беларусі да 
вайны стварыць калгасы не паспелі, але пасля вайны на захад 
пацягнулася людская безліч з Усходняй Беларусі, дзе лютаваў “калгасны” 
голад, што прымушаў ехаць у заходнія вёскі мяняць на бульбу апошнюю 
падраную вопратку. Там, на ўсходзе, людзей нішчылі за каласкі, і тут аб 
гэтым ужо ведалі. 

 
Не падабалася тое, што вучоба ў школе пачалася па-расійску. 

Вучням, прыйшоўшым з “акупацыйных” школ, гэта было вельмі цяжка. А 
хлопцам, прыйшоўшым з Еўропы, незразумела было, чаму ўлады не 
ведаюць літасьці да тых, хто добра гаворыць на заходні строй. 
Арганізаваны Г. Козакам, М. Кожычам, былым удзельнікам Беларускай 
краявой абароны Міхасём Капціловічам, таленавітым і ўжо вядомым 
сярод моладзі юным паэтам Самсонам Пярловічам СВБ праіснаваў 
паўгода. Іх мара — незалежная беларуская дзяржава — была на той час 
утапічнай, але абуджаныя ў школах, дзякуючы настаўнікам, пачуцці 



патрабавалі выйсця. Да таго ж — і гэта ледзь не галоўнае — прайшло 
вельмі мала часу, каб пачалі адыходзіць у нябыт успаміны аб 
рэпрэсаваных настаўніках, “рагулёўцах”, СБМ-цах, якімі былі амаль усе 
школьнікі. Ядром сталі франтавікі, якія не маглі дараваць Саветам яшчэ 
і таго, што пасля 1944-га на салдат, узятых з акупаваных тэрыторый, 
глядзелі як на ворагаў і першымі кідалі пад кулі. 

 
...Далей прапаганды беларускай гісторыі і антысавецкіх поглядаў 

справа не пайшла і пайсці не магла. Што маглі зрабіць два дзесяткі  
юнакоў супраць дзяржаўнага монстра? Але следчыя атрымалі  
прэміяльныя за раскрыццё “супер-падполля”, таму што меліся ўсе 
наяўнасці арганізаванай структуры: аргкамітэт, упаўнаважаныя 
прадстаўнікі ў раёнах, сяброўскія складкі, пячатка з выявай Пагоні, што 
асабліва ставілася ў віну. Удзельнікі СВБ старанна захоўвалі пратаколы 
ўсіх сваіх пасяджэнняў, таму недахопу ў “доказах” не было. Пры допытах 
некаторыя з іх да таго ж не хавалі, што не выключаюць шляху ўзброенай 
барацьбы, хаця наўрад ці маглі канкрэтна яго сабе ўявіць. Пры вобыску 
таксама было знойдзена некалькі пісталетаў, што пагоршыла справы 
хлопцаў. Гэта зброя падштурхнула абвінаваціць іх у сувязях са 
спецслужбамі Амерыкі, хаця знайсці зброю ў той час цяжкасцей не 
ўяўляла. А паколькі вопыту не было, то ўсю канспірацыю здзіралі з 
“Маладой гвардыі”. Следчыя абураліся: іх прымусілі кнігу падчас 
следства прачытаць. Паміж сабой жа хлопцы пазнаёміліся толькі пасля 
арышту: дагэтуль снавалі “тройкі”.  

 
Здаў іх правакатар, карэспандэнт тагачаснай Баранавіцкай 

гарадской газеты Бажко. Ён у большай ступені і справакаваў дзейнасць 
СВБ, даючы загады Г. Козаку, як і што рабіць. Сябе называў пры гэтым 
кіраўніком баранавіцкага падполля, які быццам бы марыць аб'яднаць 
усе маладзёжныя групоўкі. Дарэчы, здаў ён сапраўды і баранавіцкую 
групу “Чайка”, якая існавала з тымі ж памкненнямі, што і СВБ. 

 
...30 мая 1947 года ў дзве гадзіны ночы салдатамі і людзьмі ў 

цывільным была акружана кватэра, дзе жылі М. Кожыч, П. Дземянчук і 
А. Усюкевіч. У дзверы ўварваліся чалавек дзесяць і паставілі ўсіх да 
сцяны. Пачалі вобыск, знайшлі ад рукі напісаную праграму арганізацыі. 
Надзелі наручнікі і па аднаму ў суправаджэнні двух цывільных і двух 
аўтаматчыкаў пацягнулі ў памяшканне МГБ. Тут ужо былі Г. Козак, К. 
Рамановіч і незнаёмыя хлопцы. А праз некалькі гадзін пад канвоем 
аўтаматчыкаў усіх вязлі ў Баранавічы, у “Крывое кола” — самую 
жудасную сталінскую турму на Беларусі. “Ну што, забойцы?” — так іх 
сустрэлі.  

 
Пасаджаных па адзіночках юнакоў выклікалі на допыты па начах, 

не даючы спаць удзень. Прызнанні ў супрацоўніцтве з Амерыкай, 
падрыхтоўцы забойства Сталіна і Цанавы выбіваліся жорстка. Адразу 
растлумачылі: з “Крывога кола” шлях вядзе толькі па этапах у лагеры. 
Інакш быць не магло. 

 



Падчас працэсу ўдзельнікі СВБ ад адваката адмовіліся. Прызналі 
толькі праграму, агітацыю, пошук новых членаў. Але пасля суда, 
апынуўшыся нарэшце разам, павесялелі, пачалі спяваць. Тэрміны 
атрымалі ад 8 да 25 год. Г. Козак і яшчэ некалькі чалавек памерлі на 
этапах. Астатнія, прайшоўшы сібірскія лагеры, працавалі ў Казахстане, 
атрымаўшы паражэньне ў правах. Потым пражылі ўсё астатняе жыццё з 
кляймом здраднікаў, увесь час адчуваючы насцярожанае стаўленне да 
сябе. Таму не ўсе рызыкнулі вярнуцца на Беларусь. І ўдвая здзіўляльная 
адданасць гэтых людзей, якім засталася толькі безабароннасць старасці, 
справе беларускага адраджэння, у якой яны па-ранейшаму нікому не 
саступаюць свайго месца. Наступным пакаленням, нажаль, гэта часам 
падаецца незразумелым. 

 
Ціна Клыкоўская 
Беларуская маладзёжная, 1996, № 2 (69), студзень. 
 
  
 
Саюз Вызваленьня Беларусі. 1946—1947 гг.Саюз Вызваленьня 

Беларусі (СВБ) 
 
Падпольная маладзёвая антысавецкая арганізацыя ў Наваградку ў 

1946-1947. 
 
Створаны ў лістападзе 1946 зь ініцыятывы сябры Беларускай 

Незалежніцкай Партыі Генадзя Казака. Быў створаны аргкамітэт, 
падрыхтаваная праграма, былі прызначаныя ўпаўнаважаныя 
прадстаўнікі ў раёнах. Арганізацыйны аддзел узначаліў Міхась Кожыч 
(“Дубовы”), а фінансавы — Кастусь Рамановіч (“Сокал”). Галоўнай мэтай 
СВБ было “аддзяленьне Беларусі ад СССР і стварэньне самастойнай 
беларускай дзяржавы”. Асноўным мэтадам барацьбы СВБ была 
антысавецкая агітацыя, але й не выключаўся ўзброены супраціў. 

 
СВБ быў разьбіты на “тройкі”. Аднак сыстэма кансьпірацыі была 

ненадзейная. Напрыклад, вяліся пратаколы пасяджэньняў кіраўніцтва 
арганізацыі, якія пасьля трапілі ў рукі МГБ. 

 
У канцы траўня 1947 сьледчым аддзелам УМГБ Баранавіцкай 

вобласьці было арыштавана 18 сябраў СВБ, выдадзеных правакатарам. 
31.08.1947 Ваенны трыбунал войскаў МВД Баранавіцкай вобласьці  
прысудзіў удзельнікаў СВБ да зьняволеньня на тэрмін ад 8 да 25 гадоў 
канцлягероў. 

 
Вядомыя наступныя прозьвішчы 15 удзельнікаў наваградзкага 

патрыятычнага падпольля “Саюз Вызваленьня Беларусі”, якія былі 
засуджаны па гэтай справе савецкім ваенным трыбуналам у 
Баранавічах 29-31.08.1947: Генадзь Казак, Міхась Кожыч, Міхась 
Капціловіч, Самсон Пярловіч, Кастусь Рамановіч, Аляксандар Ляпешка, 
Аляксандар Усюкевіч, Пятро Дземянчук, Іван Макар, Міхась Мазан, 



Яўген Лішко, Анань Родзевіч, Сафрон Стома, Віталь Губарэвіч, Адам 
Шабоцька.* 

 
Актыўны ўдзел у згаданым падпольлі прымаў і Алесь Бажко, але ён 

ня быў арыштаваны і засуджаны, а ў далейшым выступаў як публіцыст, 
які змагаўся з нацыяналізмам. 

 
Літаратура: 
Енка І. Злачынцы ці гэроі? // Пагоня (Горадня), № 7, 11-24.09.1992; 

Клыкоўская Ц. Жыццё за імгненні: да 50-годдзя Саюза Вызвалення 
Беларусі // Беларуская маладзёжная, № 2 (69), студзень 1996; Рамановіч 
К. “Мы стварылі Саюз Вызваленьня Беларусі” // Навіны, № 105, 
2.10.1998; Валахановіч І. Барацьба вакол ідэі “беларускай незалежнай 
дзяржавы” (другая палова 40-х — пачатак 50-х гг.) // Беларускі  
гістарычны часопіс, 1999, № 1, б. 58-62. 

Сяргей Ёрш,  
[Васіль Супрун] 
Антысавецкія рухі ў Беларусі: 1944-1956 / Даведнік. — Менск: АНГ, 

1999, б. 148-149. 
 
*У даведніку “Антысавецкія рухі...” В. Супрун, на падставе  

паведамленьня С. Пярловіча, піша пра ўдзельніка СВБ Адама Шабоцьку 
(б. 105-106), аднак К. Рамановіч і М. Кожыч падаюць яго прозьвішча ў 
іншым варыянце — Чабоцька (Рамановіч К. За волю Беларусі. Успаміны 
пра сябе і сваіх сяброў. Слонім — Менск, 2005, б. 71, 79-81, 112). 

Самсон Пярловіч 
 
Паднімецца крыўда 
 
І ноччу і днём падхалімы скуляць 
Пра росквіт жыцця, пра свабоду. 
Ад гэтай “свабоды” аж стогне зямля. 
А ў росквіце тым — смерць народу. 
 
Тыран-дэспат Сталін старых і малых 
Запрогшы ў прыгонныя ёрмы, 
Нявіннай крывёй суцяшае іклы, 
Каму колькі жыць — ставіць нормы. 
 
Людзей, каб прымусіць пакорна маўчаць 
Пад страхам, як вязьняў бяспраўных, 
Са зграяй сваёю пачаў вынішчаць 
Народа сыноў самых слаўных. 
 
А каб заглушыць і праклёны, і боль, 



Кляймом страшным — “Вораг народа” 
Кляймяць чалавека, ды ўсё што раз больш 
Знішчаюць людзей з кожным годам. 
 
Калі б удалося ўсе косці сабраць 
Усюды, дзе палі ахвяры, 
З касцей тых, напэўна, паўстала б гара, 
Што рвала б вяршыняю хмары. 
 
А слёзы і кроў, што замучаны люд 
У горы бязлітасным выліў, 
Калі б не праніклі ў матулю-зямлю, 
І сонца, мабыць, патушылі б. 
 
Ці ж выцерпіць крыўда? Мільёнам галоў 
Яна яшчэ грозна паўстане! 
Хіба хто апошнім сумленнем аглох,  
Той толькі мо сцерпіць маўчаньне! 
 
 
*** 
 
Аб сустрэчы крывавай з эмдэбістам Цанавам 
Як забойца — наган 
Сваім вокам смяртэльным, 
Аўта-чорны груган 
Сваім здзекам пякельным 
Нават бачыцца ў сне, 
То здалёку, то зблізку... 
Мяне ў тым “гругане” 
Валачылі па Мінску, 
Бы ў забітай труне, 
Да сустрэчы крывавай 
Набліжаў ён мяне 
З эмдэбістам, Цанавам, 
Жар мне сэрца паліў, 
Слеплі вочы ад мукі, 
Пот змахнуць не маглі 
Закаваныя рукі. 
А пасля гнаў канвой — 
Уцячы немагчыма — 
Двух было прада мной, 
Ды і двух за плячыма. 
У іх прывід не гас, 
Што з уцёкам я ў змове — 
Аўтаматы ўвесь час 
Неслі напагатове. 
Аж нарэшце ўсплыў гмах 
І паверх той паднебны. 



Кайданы на руках 
Не былі больш патрэбны. 
Дык паспешна іх тут 
Канваіры зрывалі. 
Для далейшых пакут 
Вязня ў залю загналі. 
Там, бы кроў, дываны 
Ззялі бляскам чырвоным, 
А навокал чыны — 
Залатыя пагоны. 
Помню: пульс не дрыжыць 
На руцэ малакроўнай, 
Бо — памерці, ці жыць — 
Мне было ўжо ўсё роўна. 
Так стаяў, маладзён, 
Бледны я, безвалосы. 
У цывільным жа ён 
Уляцеў, гарбаносы. 
Бы каршун, бы сава, 
З барадаўкаю велькай —  
Лысая галава, 
Пуза пад камізэлькай. 
Заскакаў з кута ў кут, 
Ды ўсё рукі разводзіў, 
Быццам страшных пакут 
Мне ніяк не знаходзіў. 
Той, пра Сталіна, меў 
Верш мой у цэлафане, 
Ды раз-пораз грымеў 
Вось такое пытанне: 
“Як ты смеў! Гавары! 
Так біць “бацьку народаў”?!! 
Цешыўся б, каб стварыў 
Яму некалькі одаў. 
Заслужыў жа — турму! 
Вось табе і адплата!” 
Адказаў я яму: 
“Не магу славіць ката”. 
Зашыпеў, бы змяя, 
Ён тады, ды стаў енчыць. 
Мабыць, прагнуў, каб я 
Стаў маліцца, ды кленчыць. 
Уяўляў, мабыць, як 
Будзе з хеўрай дзівіцца, 
Калі, быццам чарвяк, 
Каля ног пачну віцца, 
Літасць каб аказаў 
Ды жыцця не пазбавіў, 
Каб упала сляза, 



Каб цяпер хоць іх славіў. 
Нат здзіўлёна глядзеў 
І зноў рукі разводзіў. 
І мясцечка нідзе 
Зноў сабе не знаходзіў. 
І прыкметна, бы раб, 
Гнеў суняць свой стараўся. 
Пра той верш, каб хаця б 
Сталін сам не дазнаўся. 
Злыдзень ведаў даўно — 
Хто пра “Бацьку” са злобай 
Чуў хоць слова адно — 
Знішчыць кожнага “Коба”. 
Дык, нарэшце, як мыш, 
Ды ўжо і не па-руску 
Піскнуў: “Што ты маніш?!” 
Гэтак па-беларуску. 
Хітра тым знак ён даў: 
Мову цэніць, не бэсціць... 
Пра мяне ж загадаў: 
“Закаваць і адвесці!” 
Па завулках пачаў 
“Воран” зноў свае танцы. 
Ізноў карцар чакаў 
Мяне ў “Амерыканцы”. 
Хай двўно ўжо няма 
Валадарскага тога, 
З яго імем турма 
Людзей душыць, ой многа!.. 
 
А пасля ў халадах 
Зноў этапы, гулагі, 
Дзе ў бясконцых лядах 
Лёс клянуць дахадзягі. 
Дошкі мулкія нар, 
І крык дзікі канвоя... 
Памяць сэрцы ахвяр 
Болем век беспакоіць. 
 
 
*** 
 
Несмяротная Пагоня 
Святая, грозная Пагоня, 
Век Беларусь ты бараніла, 
Таму ў трывожны час і сёння, 
Ты — гонар наш і наша сіла. 
 
Падчас, у жудасным бяздонні 



Хоць сілы нас і пакідалі, 
Твае і рыцары, і коні 
Зноў дух на бітву паднімалі. 
 
Малюся, хоць няхай і злягу, 
Каб вечна велічнай выявай 
Пад Бел-чырвона-Белым сцягам 
Ты ззяла над усёй Дзяржавай. 
 
Грамі захопнікаў і здраду! 
Удар твой Богам бласлаўлёны, 
Бо служыш нам не для нападу, 
А служыш нам для абароны. 
 
Друкуецца паводле публікацыі ў газэце “Наша слова” ад 28 ліпеня 

1999 г.  

Кастусю Рамановічу — 75 
 
1 студзеня 1927 г. у вёсцы Лозкі (Наваградчына) нарадзіўся Кастусь 

Рамановіч. Падчас янмецкай акупацыі ён быў сябрам Саюзу беларускай 
моладзі, а ўвесну 1944 г. вучыўся ў менскай афіцэрскай школе БКА, дзе 
“прыняў прысягу на вернасьць Беларусі (гэта была першая і апошяя 
прысяга)”. Саветы прыпомнілі яму ўдзел у СБМ, выслаўшы пры канцы 
1944 г. на тры гады ў Варкуту. У 1946 г. Рамановіч вярнуўся на 
Бацькаўшчыну і ў тым самым годзе ўзяў удзел у заснаваньні Саюзу 
вызваленьня Беларусі — моладзевай падпольнай патрыятычнай 
арганізацыі, што ставіла мэтай змаганьне за незалежнасьць Беларусі. 
Галоўным сродкам змаганьня была антысавецкая агітацыя. У траўні  
1947 г. СВБ разграмілі органы бясьпекі. 18 сяброў атрымалі тэрміны 
зьняволеньня ад 8 да 25 гадоў. Рамановічу далі 10 гадоў лягераў. У 
Беларусь вярнуўся толькі ў 1972 г., пасяліўся ў Пінску. Зараз Кастусь 
Рамановіч бярэ актыўны ўдзел у ТБМ, сацыял-дэмакратычным руху, 
друкаваўся ў незалежнай прэсе з успамінамі пра СБМ і СВБ. Быў ён 
летась на зьезьдзе беларусаў сьвету. Іхная групка былых СБМаўцаў 
(Кастусь Рамановіч, Надзея Дземідовіч, Вера Касмовіч, Янка Жамойцін) 
трымалася адасоблена. Было што паўспамінаць. 

 
Алег Гардзіенка 
Наша ніва, 2002, 25 студзеня, № 4 



Мы хацелі пабудаваць свабодную Беларусь 
 
Міхась Кожыч 
 
У канцы сьнежня 1945 году мне далі інваліднасьць другой групы па 

раненьні і адпусьцілі са шпіталя дахаты. Вярнуўся я канцы сьнежня. А 
тут былыя партызаны сталі вялікімі начальнікамі, пазаймалі пасады. І 
яны пачалі мне прапаноўваць працу. А я кажу: “Ня трэба, не хачу. Дайце 
мне адпачыць!” І бацькі мае таксама кажуць: “Нікуды не ідзі, ёсьць хлеб і 
да хлеба”. Але ўсё ж такі дзесьці ў канцы сакавіка — у пачатку красавіка 
1946 году мяне зацягнулі на працу ў школу. Ізноў у школу... Працаваў 
настаўнікам нямецкай мовы, а як былы вайсковец, мусіў праводзіць і  
вайсковую справу.  

 
У мяне была адукацыя, але дакумэнты, якія яе пацьвярджалі, былі 

атрыманыя ў час нямецкай акупацыі, і таму саветамі не прызнаваліся. А 
мне, каб мець магчымасьць атрымаць вышэйшую адукацыю, патрэбны 
быў атэстат сьпеласьці. І вось мы, франтавікі, якія па раненьні вярнуліся 
дахаты — Дземянчук Пеця, Усюкевіч Шура, Капціловіч Міша — сабраліся 
і пайшлі вучыцца ў Наваградзкую вячэрнюю школу, каб яе закончыць і 
атрымаць атэстат. А ўдзень мы падпрацоўвалі. Я дапамагаў афармляць 
дакумэнтацыю ў мясцовай будаўнічай арганізацыі. 

 
Мы яшчэ не прызвычаіліся да савецкай улады. Мы думалі, што 

свабодна можна пра ўсё гаварыць. Пры савецкай уладзе да вайны мала 
пажылі — няпоўных два гады. Зьбіраліся на кватэры, гаварылі пра 
сытуацыю ў Беларусі. Калі б у нас, у заходняй Беларусі, не было 
прыватных гаспадарак, можа мы і прывыклі б да калгасаў. А так, што 
мы бачым? З усходняй Беларусі людзі везьлі да нас апошняе адзеньне, 
каб абмяняць на харчы. А ў нас на базары прыватнікі вывозілі і бульбу, і  
муку — усё, што хочаш. І прадаюць усходнікам харчы ці за рублі, ці 
мяняюць на адзеньне. А там, на ўсходзе, такая была галадоўка, што 
людзі паміралі... Калгас ёсьць калгас. Калгасьніку нічога не даюць — усё 
забірае дзяржава. Як пачаліся ў нас калгасы, людзі ні за якія абяцанкі не 
хацелі ў іх ісьці. Нават малазямельныя, у якіх быў гэктар ці два гэктары 
зямлі. Бо на сваёй зямлі — ён гаспадар, а не парабак.  

 
І вось мы сабраліся ў вячэрняй школе, вучыліся, гаварылі. “Вось 

давай мы зробім так...” Разважалі, як добра было б пабудаваць Беларусь 
такой, каб усё было прыватнае, каб свабодна было, бяз гэтых калгасаў. І 
вось так плянавалі, фантазіравалі, праграму напісалі. Аднадумцы, адным 
словам. Думалі, як арганізацыю назваць. “Ну давай — “Саюз 
Вызваленьня Беларусі”. Ад каго? Ад усіх: ад палякаў, немцаў, 
бальшавікоў — ад усіх. Напісалі мы і праграму, і статут. Але зрабіць 
нічога не пасьпелі, бо ўжо ў траўні 1947 г., перад апошнім экзаменам, 
нас арыштавалі. 

 
Мне здаецца, вінаваты ў правале быў Самсон Пярловіч. У час вайны 

ён быў вывезены ў Нямеччыну, у Чырвонай Арміі, як мы, ня быў, 



працаваў літсупрацоўнікам у наваградзкай раёнцы. У яго быў сябар у 
Баранавічах — Алесь Бажко. І вось гэты Бажко, які, напэўна, быў 
зьвязаны з кагэбістамі, апрацоўваў Пярловіча. А тады трэба было ім 
паболей людзей пасадзіць і адправіць на “вялікую будоўлю”.  

 
Аднойчы Бажко прыяжджае ў Наваградак. Пярловіч паказаў яму, 

дзе мы жылі — нас было чатыры чалавекі — Лішко, Усюкевіч, Дземянчук 
і я. Пакой здымалі ў прыватным доме — ён маленькі быў, там чатыры 
ложкі стаялі. У канцы траўня акружылі наш домік. Чэкісты знайшлі ўсе  
нашыя запісы, пратаколы і забралі. Ператрус зрабілі пры нас. А мы ў 
адных трусіках стаялі — нас жа з ложкаў паднялі... Сьпякотна тады 
было. Паперы ляжалі дзесьці ў тумбачцы. “О, бумаги, давай, давай 
сюда”, — ажывіўся чэкіст. “Одевайтесь, потеплее одевайтесь”, — кажуць 
нам. І нас кожнага чатыры чалавекі вялі: адзін ішоў наперадзе, двох 
афіцэраў вялі нас пад рукі і адзін ішоў ззаду. Прывялі нас у МГБ. Я 
гляджу: Казака да нас прывялі. А ён у вёсцы жыў, у трох кілямэтрах ад 
гораду. Ён вельмі граматны быў, здольны да вучобы, добра ведаў 
нямецкую мову. Мы ж яго выбралі на кіраўніка арганізацыі. А Казак 
гаварыў, што прыяжджала легкавая машына да яго на хутар, за 
Гарадзечна. І нейкі “карэспандэнт” быў, відаць, гэты самы Бажко. Ён 
разьнюхіваў. Пярловіч яму, напэўна, паказваў кватэры.  

 
У 1998 годзе адзначалася ў Наваградку 200-годзьдзе Адама 

Міцкевіча. І вось адзін чалавек да мяне там падыходзіць і здароўваецца, 
руку працягвае, кажа: “Бажко”. Я гавару: “Дык ты што, гад, прадажная 
шкура!” “Кто, кто? Я?” Я яму проста ў вочы гавару: “Ты ж залажыў, гад, 
нашу арганізацыю!” Яго імгненна ня стала — уцёк. Я яго ніколі ня бачыў. 
Яго да мяне Пярловіч падвёў...  

 
Завезьлі нас у Баранавічы ў турму “Крывое кола”. Сьледчы быў 

добры — капітан Прыкацын. Ён гаворыць: “Ну что, хлопцы, 
признавайтесь, не признавайтесь, всеравно отсюда выхода нет, отсюда 
никто не выходит. Будете мучиться”. Са мной ён так гаварыў. Я 
пытаюся: “У чым мы вінаватыя?” Ён кажа: “Так там же у вас оружие 
нашли, пистолеты”. Я гавару: “Божа мой мілы, тут жа пушку знайсьці  
можна ў лясах, і нямецкую, і савецкую”. Я яму: “Ну што мы зрабілі? 
Забілі каго? Супраць савецкай улады ішлі? А мы фантазіравалі, як 
пабудаваць свабодную Беларусь”. “От кого свободную?” Я гавару: “Ад 
такіх, як вы!”  

 
Два тыдні дапытвалі. Пасадзяць за стол, лямпу наставяць у вочы. А 

сам газэту чытае альбо па тэлефоне размаўляе. А я чую, пра што яны 
гавораць. Вось былі на Сьвіцязі, колькі гарэлкі там перапілі... Сьледчыя 
казалі: “Много вам не дадут, но по “десятке” всеравно получите. Рабочая 
сила нужна, хлопцы”.  

 
У арганізацыі было 18 чалавек. Я іх нават і ня ведаў. Гэта Пярловіч 

навэрбаваў такіх, што сёмую клясу заканчвалі ў школе... Суд праходзіў у 
Баранавічах. Адвакатаў нам далі, “абаронцаў”. Яны трохі гаварылі за 



наш бок. Але як пракурор пачаў выступаць, ці ж яны яго перакрычаць?.. 
Задаюць нам пытаньне: “Вы против советской власти шли?” “Не, як я 
супраць савецкай улады, калі я ваяваў, два браты мае загінулі ад 
немцаў?!” “А какую вы Беларусь хотели?” Я гавару: “Ну Беларусь такую 
самастойную, як Польшча была, Літва, Латвія. Вось і мы хацелі для гэтых 
беларусаў зрабіць Беларусь”.  

 
Атрымаў я дзесяць гадоў лягероў. Казаку далі 25. Яму там нешта 

яшчэ закідалі, нейкую сувязь зь немцамі. Ці ён быў у Нямеччыне ў 
беларускай нацыянальнай арміі, а пасьля вярнуўся. Пра гэта ён нам не 
гаварыў. На судзе задавалі пытаньні і Казаку, але што канкрэтна, ужо не 
памятаю. Бо шмат нас там было.  

 
З Баранавічаў нас накіравалі на перасыльны пункт у Воршу. 

Закінулі нас, палітычных, у камэру, дзе сядзелі блатныя, злодзеі. А мы 
ехалі з сідарамі (торбамі) — бацькі перадалі і сала, і сухары. Пасьля суду 
ўжо дазволілі перадачы. Палова ў камэры былі блатныя, хадзілі па 
камэры, нешта вынюхвалі.  

 
А з намі быў камэндант гораду Кэнігзбэрг палкоўнік Канстанцінаў. 

Яго арыштавалі за сквапнасьць. Ён там рабаваў, а адпраўляў у Магілёў, 
адкуль была яго жонка. Яна ўсё прадала і ўцякла кудысьці з грашыма. 
Ад'ютанты знайшлі яе і забілі. Яму далі 25 гадоў, як арганізатару, а 
ад'ютантам — па 15. У перасыльным пункце ён быў апрануты ў 
хромавыя боты, афіцэрскі кіцель. Усё хадзіў па камэры. А блатныя там 
нешта шушукаюцца пад нарамі. Палкоўнік гэты як глянуў, што такая 
сытуацыя, скамандаваў, каб усе нашыя, іншыя нейкія, каго ён ведаў, 
пераходзілі на адзін бок камэры. “А тыя (блатныя) няхай там будуць”, — 
сказаў ён. Ужо ноч была, а Канстанцінаў са сваімі двума ад'ютантамі ўсё  
хадзіў па камэры — ня сьпаў. І тут блатныя арганізавалі бойку. А мы, 
маладыя, многія франтавікі, ведаем як ваяваць. Пачалі дошкі з нараў 
адрываць. Так іх пабілі, што яны пачалі ў дзьверы малаціць: “Спасите, 
фашисты нас убивают!” “Фашыстамі” яны нас называлі, палітычных. І іх 
ад нас прыбралі. 

 
Запіс успамінаў зроблены Сяргеея Яршом падчас палявога 

практыкума “Жывая гісторыя”, зьдзейсьненага Моладзевым клюбам 
“Блізкая гісторыя” (г. Менск). Наваградак, 18 красавіка 2004 г.  

 
  
 
Саюз Вызваленьня Беларусі. 1946—1947 гг. Паэт Віталь Губарэвіч 
 
Мікола Канаш 
 
Падаем урывак зь ліста Міколы Канаша Міхасю Чарняўскаму за 

14.02.1994 г. [з успамінамі] пра Віталя Губарэвіча. Ён быў сябрам Саюзу 
Вызваленьня Беларусі з цэнтрам у Наваградку (1946—1947 гг.), 



упаўнаважаным арганізацыі па Дзятлаўскім раёне. Арыштаваны ў 
траўні 1947 г. 

 
Зь Віталём Губарэвічам мне давялося пазнаёміцца ў страшных 

умовах ГУЛАГу 45 гадоў таму ў пасёлку Інта Комі АССР на 1-і ОЛП-е. 
Нічым асабліва ён не адрозьніваўся ад іншых зьняволеных: той жа 
бушлат з нумарам на сьпіне, тая ж аблавушка з рознакаляровых 
кавалачкаў тканіны на галаве, засмуголеныя невядомага колеру штаны 
ды кароценькія абгарэлыя вайлакі на нагах. Невысокага росту, з 
хударлявым тварам, на якім тырчэў нос. Уражвалі хіба вялікія вочы 
бледна-шэрага колеру. Ён, як пасьля казаў мне, хварэў на сухоты. А 
родам быў з Дзятлаўскага раёну, што на Гарадзеншчыне. Пісаў вершы 
на беларускай і расейскай мовах. 

 
На той час я ўжо быў знаёмы з Ларысай Геніюш, якая знаходзілася 

тамсама, толькі на 4-м ОЛП-е, жаночым. Аднаго разу я пару Віталёвых 
вершаў адаслаў Ларысе. І неўзабаве атрымаў адказ, што яны яшчэ 
далёка не дасканалыя, але нічога — няхай піша надалей, ня варта 
адбіваць у яго ахвоту пісаць... 

 
Наўпрост Віталь з Ларысай не ліставаўся, а час ад часу аддаваў мне 

свае лісты пераважна ў вершаванай форме, каб я адаслаў ёй. Але такая 
перапіска між імі працягвалася нядоўга. Узьніклі непаразуменьні ў 
думках, у поглядах, разважаньнях. Віталь лічыў сябе выхадцам зь беднай 
сялянскай сям'і, а Ларысу чамусьці далучаў да мяшчанаў і да тых, што 
стаялі “на версе”. Вядома, ня меў рацыі. У адным зь лістоў ён пісаў: 
“Пішыць той, хто праўду любіць, а па-твойму — камуніст”. Па натуры 
добры, ён у парыве злосьці ня ўмеў сябе стрымліваць. І ў дадатак яшчэ 
быў хворы. 

 
У 1955 ці ў пачатку 1956 г. — адным словам ляжаў яшчэ сьнег і 

было зімна — на шахце № 2 забіла камбайнам нашага хлопца Міколу 
Граноўскага, ён быў з Шаркаўшчынскага раёну, што на Віцебшчыне. І 
мы, беларусы, вырашылі яго пахаваць па-Божаму. Быў гэта ўжо час 
“хрушчоўскай адлігі”. Мікола Яцкевіч працаваў у інструмэнталцы шахты 
№ 2 і дапамог цесьлярам зрабіць труну й крыж. Слаўка Прыстаўка 
арганізаваў збор грошай, і купілі касьцюм. Быў складзены й пададзены 
начальству лягера сьпіс зьняволеных беларусаў з шахты № 2 (каля 20-ці  
чалавек), каб дазволілі выйсьці з зоны на пахаваньне. Дазвол быў 
дадзены. Быў там і Віталь Губарэвіч, які прачытаў над магілай свой 
верш “На сьмерць Міколы Граноўскага”. А па нейкім часе яму з бетону 
зрабілі помнік, дзе на мармуровай дошцы выразалі надпіс. Тэкст цяпер 
ужо дакладна ня памятаю, ведаю толькі, што ёсьць словы “Не забудзем 
цябе, сябра”. 

 
Пахаваны ён на могілках у лесе “Сангарадка” непадалёку ад 

“Пцічніка”. Можа, тая мясьціна захавалася яшчэ й сёньня? 
 



Віталь Губарэвіч 
 
Да Ларысы Геніюш 
 
Зрадніла мяне Муза не у хаце, 
Прыйшла за краты да мяне яна. 
І першы гук мой аб нявольным браце 
Зьляцеў у сьвет з турэмнага вакна. 
 
Я ліру змайстраваў сваёй рукою, 
І струны крыху тоўстыя на ёй, 
І непоыемна чуць яе парою, 
Бо вуха рэжа востры голас мой. 
 
Ды што рабіць? І я сьпяваў калісьці 
Лірычну песьню. Але гэты сьпеў 
Гучаў у сёлах родных без карысьці 
І не будзіў майго народу гнеў. 
 
Прабач мне, самазванаму паэту, 
Ў няроўнай вырасшаму барацьбе, 
Што пасьвячаю Табе песьню гэту, 
І што Сястрою называю ў ім Цябе. 
 
Ты гамаю акордаў мілагучных 
Напоўніла мне сэрца да краёў, 
І вобразаў так родных, неадлучных 
Чарга перад вачыма ўстала зноў. 
 
І я за ліру ўзяўся міма волі, 
І грозна песьня загула мая, 
Яна пяе братам маім аб волі, 
Аб нашых родных, дарагіх краях. 
 
Але не плач у песьні гэтай льецца — 
Яна гучыць, як атамана кліч, 
Пракляццем грозным з сэрца майго рвецца, 
Ўздымае помсты ўсенародны біч. 
 
 
*** 
 
І пакуль у маім краі бяздольным 
Шчэ не змоўк гук радзімае мовы, 
Буду несьці я брацьцям нявольным 
Кастуся Каліноўскага словы. 
 
Каб народ мой крывіцкі, слаўны 
Разбудзілі слоў маіх стрэлы, 



Каб у небе наш Сьцяг дзяржаўны 
Узьвіўся бела-чырвона-белы. 
 
Ціснуць сэрца тугою жалезнай 
Драцяныя калючыя лапы, 
Бо з Радзімы па тундры бязьмежнай 
Ўсё ідуць ды ідуць этапы. 
 
І ў сэрцы нашым гнаіцца 
Несьцярпіма балючая рана, 
Аднак плакаць ня трэба вучыцца. 
Не, хаўтуры спраўляць яшчэ рана! 
 
(1955 г. Комі АССР, Інта, 1-шы ОЛП) 
Запісана з слоў Міколы Канаша (г. Жлобін) 
 
Verytas (Менск), 2003, № 1, б. 10-11. 
 
  
 
Саюз Вызваленьня Беларусі. 1946—1947 гг. 
Варшанская перамога 
 
Кастусь Рамановіч 
 
У Баранавічах была перасадка. Да мяне прыстала цыганка, хоць 

бачыла, што з лягерніка нічога ня ўзяць. Яна сказала, што буду жыць 72 
гады. Тады мне было 19. Як шмат! — падумаў я. На сёньняшні дзень ужо 
перажыў гэтую мяжу. Вельмі мне запамяталася выпадковая сустрэча на 
чыгуначным вакзале ў Баранавічах з Міхасём Агейкам. Я зь ім разам 
вучыўся ў Наваградзкай настаўніцкай сэмінарыі на адным курсе, а 
пазьней — у Наваградзкай пэдвучэльні на трэцім курсе, адкуль мяне 
арыштавалі. Пакуль я быў у лягерах, ён скончыў пэдвучэльню і  
навучаўся ў Баранавіцкім настаўніцкім інстытуце. Памятаю размову зь 
ім. Я яму сказаў: “Ня думай, Міхась, што яны мяне запалохалі турмамі, 
лягерамі. Я вяртаюся са сталінскага лягеру на радзіму з мэтай вясьці 
барацьбу за вольную Беларусь”. Нічога ён мне на гэта не адказаў, хаця, 
забягаючы наперад, скажу, што ў той час ён ужо быў удзельнікам 
падпольнай патрыятычнай арганізацыі “Чайка”, якая змагалася за 
вольную, незалежную Беларусь. Мабыць, з мэтай кансьпірацыі 
прамаўчаў, а можа пабаяўся правакацыі з майго боку.  

 
Апошнія дзесяць кілямэтраў ад “кукушки” да роднай хаты ішоў 

пешшу. Я быў усё яшчэ апрануты ў арыштанцкае адзеньне, зь якога 
найбольш запомніліся кароткія штанішкі нейкага брудна-жоўтага 
колеру... 

 
Зь вялікім хваляваньнем я пераступіў парог роднай хаты. Дома мяне 

ніхто не чакаў. Са сьлязьмі радасьці павісла на мне маці. Маленькі 



двухгадовы хлопчык, мой брацішак Андрэйка, якога я ўбачыў першы 
раз, на ўсялякі выпадак схаваўся пад ложак ад незнаёмага дзядзькі... 

 
Я ўжо сядзеў за сталом, калі ў хату зайшоў бацька. Ён павітаўся і  

пайшоў у суседні пакой. Не пазнаў тата свайго “блуднага” сына. Мабыць, 
за два гады я моцна зьмяніўся, пасталеў. А можа ён думаў, што ўжо 
загінуў у турме, бо вестак ад мяне не было?.. 

 
Хацелася вучыцца. Са спазьненьнем, у кастрычніку 1946 году, па 

даведцы, што ў 1944 г. я вучыўся на трэцім курсе пэдагагічнай вучэльні, 
паступіў у Наваградку ў 10-ю клясу вячэрняй школы рабочай моладзі. 
Тут я сустрэў Гену Казака, зь якім калісьці ня толькі вучыўся ў адной 
групе Наваградзкай настаўніцкай сэмінарыі, але і сябраваў. Ён жыў у 
вёсцы Брацянка (гэта кілямэтры тры ад Наваградка), а на вучобу ў горад 
хадзіў пешшу. Часта я разам зь ім хадзіў у Брацянку. Калі-нікалі і 
начаваў там, у ягонай хаце.  

 
У 10-й клясе ўсе прадметы выкладалася па-расейску, што нам не 

падабалася. Амаль усе настаўнікі былі “ўсходнікамі”. Да нас з Генай 
далучыліся тры былыя франтавікі: Міхась Кожыч, Саша Ўсюкевіч і 
Пятрусь Дземянчук. Яны таксама вучыліся ў 10-й клясе, але былі трохі 
старэйшыя за нас. Хлопцы былі на фронце, ваявалі, пабачылі, як жывуць 
людзі на Захадзе. Пабачыў гэта і Гена Казак. Адзін я, самы малодшы зь 
іх, бачыў толькі сталінскі ГУЛАГ.  

 
І мы, пяць юнакоў, стварылі арганізацыйны камітэт беларускай 

падпольнай патрыятычнай арганізацыі “Саюз Вызваленьня Беларусі” 
(СВБ). Дземянчук, Кожыч і Ўсюкевіч жылі разам на адной кватэры, якая 
стала нашым штабам, дзе праводзіліся амаль усе кансьпірацыйныя 
паседжаньні. На гэтай кватэры, на першым паседжаньні 
арганізацыйнага камітэту кіраўніком арганізацыі “Саюз Вызваленьня 
Беларусі” быў абраны Генадзь Казак. Усе прынятыя рашэньні  
фіксаваліся пратаколамі, якія зьберагаліся тут жа, у кватэры хлопцаў. 
Арганізацыйны камітэт распрацаваў статут і праграму СВБ. Уся 
дакумэнтацыя была рукапіснаю. Канчатковай мэтай праграмы было 
адзьдзяленьне (без тэрору) БССР ад СССР (што, дарэчы, не пярэчыла 
Канстытуцыі СССР) і стварэньне самастойнай Сувэрэннай Рэспублікі  
Беларусь (арыгіналы статута і праграмы СВБ знаходзяцца ў архіве УКДБ 
па Гарадзенскай вобласьці). Нашымі сымбалямі былі герб “Пагоня”, бел-
чырвона-белы сьцяг і гімн “Мы выйдзем шчыльнымі радамі”. Гэтыя 
сымбалі мы прапанавалі будучай вольнай Рэспубліцы Беларусь. 

 
Кожны сябра арганізацыйнага камітэту кіраваў якім-небудзь 

аддзелам. Мне быў даручаны фінансавы аддзел, які ня меў ні капейкі 
грошай, што, аднак, пазьней не замінала сьледчаму называць мяне 
“міністрам фінансаў”. Усе атрымалі мянушкі. Так я стаў “Сокалам”. 
Кожнаму было даручана вэрбаваць новых сябраў арганізацыі, 
захоўваючы ўстаноўленую кансьпірацыю. СВБ будавалася з “троек”, 
таму кожны ўдзельнік арганізацыі не павінен быў ведаць больш двух 



сябраў. Нашая праца абмежавалася вярбоўкай новых людзей і 
прапагандай беларускага патрыятызму.  

 
Сябра СВБ Адам Чабоцька зрабіў круглую пячатку арганізацыі з 

выявай “Пагоні”. Завэрбаваў яго ў арганізацыю журналіст наваградзкай 
раёнкі Самсон Пярловіч. Гэта ён прыняў у арганізацыю свайго калегу, 
журналіста баранавіцкай абласной газэты Аляксандра Бажко. 
 

 
Нягледзечы на “кансьпірацыю”, па-юнацку недасьведчаную, на наш 

сьлед выйшла МГБ. Чэкістам нас здаў Аляксандар Бажко, які аказаўся 
правакатарам. Ноччу 30 траўня 1947 году, пасьля першага іспыту на 
атэстат сталасьці, мяне арыштавалі другі раз. У кайданках прывялі ў 
памяшканьне наваградзкага МГБ. Там ужо сядзеў на падлозе Гена 
Казак. Неўзабаве прывялі сюды Дземянчука, Кожыча і Ўсюкевіча. Тут 
прасядзелі мы да раніцы. А тады ўжо нас загналі ў грузавую машыну, 
пасадзілі на падлогу ды павезьлі ў Баранавічы, вядома, пад канвоем і ў 
кайданках. Чакала нас “знакамітая” ў той час баранавіцкая сьледчая 
турма, так званае “Крывое кола”. 

 
У баранавіцкай турме нас пасадзілі ў адзіночныя камэры. Неўзабаве 

пачаліся допыты, хаця нас можна было судзіць і бяз допытаў. Справа ў 
тым, што з кватэры, дзе жылі Дземянчук, Кожыч і Ўсюкевіч, чэкісты 
забралі ўсе пратаколы паседжаньняў арганізацыйнай групы, статут, 
праграму, пячатку з выявай “Пагоні” і бел-чырвона-белы сьцяг. Доказаў 
нашай “віны” было дастаткова. Вось такая была нашая юнацкая 
кансьпірацыя... 

 
Мяне трымалі ў нейкім карцэры, фактычна, у каменным мяху, дзе 

магчыма было толькі сядзець. Тут не было вакна. Над галавою сьвяціла 
лямпачка, а выключальнік знаходзіўся ў калідоры ў надзіральніка. Амаль 
штохвілінна адчыняўся “глазок” і чуўся вокрык надзіральніка: “Не спать!” 
Зьдзекі гэтыя працягваліся даволі доўга. Днём у камэры спаць не давалі, 
а ўсю ноч трымалі ў сьледчага. 

 
Пасьля таго, як адчыняліся дзьверы камэры, чулася каманда: “Руки 

назад!” На руках “чыркаюць” кайданкі. З турмы канваіры вядуць у 
будынак сьледчага. Шлях ідзе па высокім, зьбітым з дошак і зачыненым 
зьверху калючым дротам, калідоры. На стале ў сьледчага, мабыць для 
запалохваньня, ляжыць іржавы нямецкі кінжал і пісталет. Садзяць мяне 
на самы вугалок табурэткі і пачынаецца допыт. А так як пытаць няма 
чаго, дык сьледчы чытае газэту, зачыніўшы твар, а я паціхеньку, 
паціхеньку падсоўваюся з ражка на сярэдзіну табурэткі. Сьледчы адклаў 
газэту і крычыць: “Ты как сидишь?” Я ізноў сеў на ражочак табурэткі. І 
так усю ноч. Аднойчы я заснуў на табурэтцы і ўпаў на падлогу, пры 
гэтым разьбіў лоб. У кабінэт тады заходзіў нейкі вышэйшы начальнік, 
спытаўся ў мяне: “Что, тебя били?” “Не, — кажу, — заснуў, упаў і разьбіў 
лоб”. Дарэчы, ня ведаю чаму, але мяне ніхто ніколі ня біў: ні сьледчыя, ні 



блатныя ў лягерах. Ніколі нікога не зачапіў і я, і ня толькі ў лягеры, але і 
на працягу ўсяго жыцьця. 

 
29-30 жніўня 1947 году Вайсковы трыбунал войскаў МВД 

Баранавіцкай вобласьці асудзіў нас, 18 чалавек, па арт. 63-1 КК БССР на 
тэрміны ад 8 да 25 гадоў пазбаўленьня волі, з адбыцьцём пакараньня ў 
ВПЛ (выпраўча-працоўных лягерах). Дваццаць пяць гадоў далі кіраўніку 
СВБ Гене Казаку. Я быў асуджаны на 10 гадоў пазбаўленьня волі ды на 5 
гадоў пазбаўленьня правоў з высылкай і з канфіскацыяй маёмасьці. 
Маёмасьці ў мяне ніякай не было, толькі падчас арышту забралі стары 
фотаапарат “Фотакор”, падарунак майго дзядзькі Гальяша Аляшкевіча, 
расстралянага немцамі за сувязь з савецкімі партызанамі.  

 
Суд быў зачынены. На ім я ўпершыню пабачыў усіх арыштаваных 

сябраў СВБ (18 чалавек). Не было сярод іх на лаўцы падсудных толькі  
правакатара Аляксандра Бажко, які ў той час працаваў у рэдакцыі 
баранавіцкай газэты. Ад адваката на судзе мы адмовіліся.  

 
Пасьля суду амаль усе мы сядзелі ў адной камэры агульнай турмы ў 

Баранавічах. Не сумавалі, нават было весела, бо сьпявалі беларускія 
патрыятычныя песьні, у тым ліку і гімн “Мы выйдзем шчыльнымі 
радамі”. Тады я даведаўся пра арышты другіх маладых патрыётаў 
Беларусі. 

 
Больш месяца мне давялося сядзець у Баранавічах у гарачай (за 

сьцяной была кухня), душнай, цёмнай (не было вакна) камэры, але з 
мноствам, як у вульлі пчолаў, блашчыцаў. Разам са мною карміў 
блашчыцаў у гэтай камэры былы студэнт баранавіцкага пэдагагічнага 
інстытуту Вячаслаў Краскоўскі (пасьля вяртаньня зь лягероў жыў на 
Беларусі, памёр у Салігорску, пахаваны ў Наваградку). З Краскоўскім я 
быў знаёмы і раней, бо два гады мы вучыліся разам у адной групе 
Наваградзкай настаўніцкай сэмінарыі. Ён быў асуджаны за ўдзел у 
падпольнай беларускай патрыятычнай арганізацыі “Чайка”, у яе 
суполцы, арганізаванай ў Баранавіцкім пэдінстытуце (кіраўнік — 
Аляксандар Барэйка). Канчатковай мэтай “Чайкі” таксама была 
незалежная і дэмакратычная Беларусь.  

 
Блашчыцы не давалі нам спаць, вельмі ж яны былі ненажэрныя, 

моцна кусаліся. Іх шмат, а ахвяры толькі дзьве... Мы пабудавалі супраць 
блашчыцаў сапраўдную абарону: паставілі нашыя ложкі ножкамі ў 
бляшанкі з вадой. Дык яны ў ваду не палезьлі, а папаўзьлі па сьцяне на 
столь, адкуль трапна сыпаліся на нашыя целы. Злосныя, як сабакі, кусалі  
нас яшчэ мацней, сквапна смакталі кроў. Мы жартавалі, што такім 
чынам камуністы блашчыцамі высмоктвалі з нас беларускі  
патрыятызм... Так як у камэры нам з Вечыкам Краскоўскім блашчыцы 
не давалі спаць, дык мы зь ім бавілі час за гульнёй у даміно.  

 
Больш за месяц мне давялося сядзець у адзіночнай камэры 

“знакамітай” менскай турмы “амэрыканка”. Прывезьлі адмыслова на 



вочную стаўку з Валяй Рубан, сяброўкай СБМ. Яна паходзіла зь вёскі 
Шчорсы Наваградзкага раёну. Рубан падчас нямецкай акупацыі 
вучылася ў Наваградзкай настаўніцкай сэмінарыі. Цяпер яна жыве ў 
Малдове.  

 
У “амэрыканцы” запомнілася круглая, вінтавая, як глыбокі 

калодзеж, лесьвічная клетка, кожны паверх якой быў перакрыты 
нацягнутай мэталічнай сеткай. Гэтая сетка, мабыць, мусіла быць 
перашкодай супраць самазабойстваў палітычных вязьняў. 

 
Амаль усіх сябраў СВБ пазвозілі ў перасыльную турму ў Воршу. 

Толькі Генадзя Казака на перасылцы не было. Наогул, пасьля суду я яго 
ўжо больш ня бачыў. Казалі, што пасьля катаваньняў ён загінуў на 
этапах. Быў Казак 1926 году нараджэньня.  

 
У Воршы нас разьмясьцілі разам з блатнымі-крымінальнікамі ў 

вялікі турэмны барак.  
 
Мы занялі нары ў тарцы бараку, дзе было ўзвышша над падлогай, 

падобнае да сцэны. Блатныя разьмясьціліся ў другім тарцы бараку на 
падлозе. Усе астатнія вязьні таксама ляжалі на падлозе. І тут блатныя 
яшчэ і нашыя нары захацелі заняць ды забраць лепшае адзеньне і 
харчы. У іх руках заблішчэлі нажы і кінжалы, а ў нас зброі ніякай... 
Давялося ламаць нары. Зброяй нашай сталі дошкі і брускі з нараў. 

 
Завязалася бойка з блатнымі. Да нас далучыліся былыя франтавікі 

(ваеннапалонныя-чырвонаармейцы), некаторыя яшчэ ў вайсковай 
форме. Мы перамаглі. Усё скончылася без ахвяраў. 

 
Друкуецца паводле кнігі: Рамановіч К. За волю Беларусі. Успаміны 

пра сябе і сваіх сяброў.  
Слонім — Менск: Беларускі Рэзыстанс, 2005. 



Нэкралёгі 
 
Рэабілітацыі не дачакаў 
 
14 сьнежня ў Наваградку на 79-м годзе жыцьця памёр паэт Самсон 

Пярловіч. Памёр шчыры беларус. Памёр пясьняр-самавучка з 
Наваградчыны. 

 
Гітлераўскія і сталінскія лягеры ня зьнішчылі ў ім сумленьня, любові 

да роднай Наваградзкай зямлі, да беларускага слова.  
 
Самсон Пярловіч (а разам зь ім 18 сяброў, у тым ліку і я) 29—30 

жніўня 1947 г. вайсковым трыбуналам Баранавіч былі асуджаны на 8—
25 гадоў зьняволеньня за прыналежнасьць да падпольнай патрыятычнай 
арганізацыі “Саюз вызваленьня Беларусі” (СВБ). Самсон атрымаў 10 
гадоў. 

 
Пры арышце ў яго быў знойдзены верш “Паднімаецца крыўда”, за 

які зь менскай “амэрыканкі” Пярловіча вадзілі пад канвоем да самога 
Цанавы. Вельмі ж таму хацелася пабачыць юнака, які пасьмеў узьняць 
голас супраць Сталіна і ягоных падхалімаў. 

Я разам зь Пярловічам прайшоў праз пакуты на лесапавалах Усьць-
Вым, на будаўніцтве шахтаў у Карлагу, спаў разам зь ім на голых нарах. 
І там, на голых нарах, Пярловіч складаў вершы без алоўка, якія мы 
вучылі на памяць для будучыні. 

 
У 1956 г. Пярловіч вярнуўся ў свой Наваградак, працаваў, пісаў 

вершы. Выйшлі з друку ягоныя зборнікі “Заяц на бярозе”, “Чарадзейны 
агонь”, “Бясьсьмертнік”. Самсон рыхтаваў матэрыялы яшчэ аднаго 
зборніка. Не пасьпеў... 

 
Рэабілітацыі не дачакаў. 
 
З 18 сяброў СВБ цяпер засталіся ў жывых толькі тры. 
 
Хочацца верыць, што прыйдзе час, Наваградчына ўшануе імя 

свайго слаўнага сына і зерне, пасеянае ім, узыдзе буйным коласам. 
Няхай яму яго любая Наваградзкая зямелька будзе пухам. 
 
Кастусь Рамановіч, Пінск 
Наша ніва, 2002, 15 лютага, № 7. 
 
In memoriam 
Алесь Усюкевіч 
 
У Казахстане памёр Алесь Усюкевіч, удзельнік Саюзу вызваленьня 

Беларусі 1946—47 г. Ён нарадзіўся ў 1925 г. у в. Хадасы на 
Наваградчыне. У вайну скончыў настаўніцкія курсы, працаваў у 
вясковай школе. Летам 1944-га быў мабілізаваны ў Чырвонае Войска, 



ваяваў, меў баявыя ўзнагароды. Пасьля дэмабілізацыі вярнуўся ў 
Наваградак, дзе зь сябрамі стварыў падпольную арганізацыю “Саюз 
Вызваленьня Беларусі”, які дзейнічаў на тэрыторыі былой Баранавіцкай 
вобласьці. У траўні 1947 г. Усюкевіч быў арыштаваны, падчас допыту ў 
менскай “амэрыканцы” спрабаваў забіць міністра дзяржбясьпекі Цанаву. 
Зьняволеньне адбываў у Казахстане, дзе і застаўся жыць, стварыў сям'ю. 
Памёр Алесь Усюкевіч 10 студзеня 2004 г. у Паўладары.  

 
Сьветлая памяць! 
 
Сяргей Ёрш 
Наша ніва, 2004, 20 лютага, № 7. 
 
Сьв. Пам. Алесь Усюкевіч 
 
У Казахстане памёр Алесь Усюкевіч, удзельнік падпольнага “Саюзу 

Вызваленьня Беларусі” 1946-47 гг.  
 
Алесь Усюкевіч нарадзіўся ў в. Хадасы Любчанскае гміны 

Наваградзкага павету ў 1925 г. на Грамніцы. У сям'і былі тры браты, зь 
якіх два, Алесь і старэйшы — Аўген, падчас нямецкай акупацыі 
далучыліся да беларускага нацыянальнага руху. Пры польскай уладзе 
Алесь вучыўся ў школе ў Любчы. У 1939 г. ён паступіў у Лідзкую 
тэхнічную школу, але вучыцца не давялося — пачалася Другая 
сусьветная вайна. Пры “першых саветах” Алесь працягваў вучобу ў 
любчанскай школе, а пры немцах скончыў 6-месячныя настаўніцкія 
курсы ў Наваградку. Працаваў настаўнікам пачатковых клясаў у в. 
Ляхавічы ў былым Любчанскім раёне. Летам 1944-га хацеў адступаць на 
Захад, але яму забараніў гэта рабіць старэйшы брат. Алеся мабілізавалі ў 
Чырвоную Армію. Ваяваў на фронце, быў лёгка кантужаны, меў 
узнагароды: мэдалі “За адвагу”, “За баявыя заслугі”, “За ўзяцьце 
Кэнігзбэргу” ды інш. Дэмабілізаваўся Ўсюкевіч у ранзе сяржанта.  

 
У Наваградак Алесь вярнуўся ў 1945 годзе. Брат Аўген, лейтэнант 

дывізіі “Беларусь”, ужо знаходзіўся ў савецкім канцлягеры — яго і іншых 
беларускіх вайскоўцаў выдалі бальшавікам амэрыканцы. Алесь Усюкевіч 
вучыўся ў вячэрняй школе рабочай моладзі. У канцы 1946 г. з сябрамі 
стварыў падпольны “Саюз Вызваленьня Беларусі”, быў сакратаром 
арганізацыі (псеўда “Аршын”). Арыштаваны 30 траўня 1947 г. Паводле 
расповядаў яго брата Аўгена, аднойчы, калі Алеся прывялі на допыт да 
Цанавы, ён схапіў табурэтку і кінуўся на міністра дзяржбясьпекі. Але 
быў схоплены ахоўнікамі і моцна зьбіты. Усюкевічу, як і іншым былым 
франтавікам-удзельнікам СВБ, далі па 10 гадоў канцлягераў, іншым 
падпольшчыкам — па 25 гадоў.  

 
Зьняволеньне Алесь Усюкевіч адбываў у Казахстане, дзе і застаўся 

жыць па вызваленьні, ажаніўся. Памёр беларускі падпольшчык і 
вайсковец 10 студзеня 2004 г. у Паўладары.  

 



Сьветлая памяць! 
Беларускі рэзыстанс, 2004, № 1, б. 99-100. 
 
Памёр змагар за вольную Беларусь 
 
На 79-м годзе жыцця перастала біцца сэрца ветэрана беларускага 

дэмакратычнага руху Кастуся РАМАНОВІЧА. 
 
Кастусь Рамановіч нарадзіўся 1 студзеня 1927 г. у вёсцы Лозкі на 

Навагрудчыне ў сялянскай сям'і. У час вайны скончыў настаўніцкую 
семінарыю, быў сябрам Саюза беларускай моладзі, курсантам 
беларускай афіцэрскай школы, за што ў снежні 1944 г. яго арыштавала 
НКУС. Пасля вяртання з канцлагера ў Варкуце ў верасні 1946 г., разам з 
сябрамі-франтавікамі ў Навагрудку заснаваў падпольную патрыятычную 
арганізацыю “Саюз вызвалення Беларусі”. У 1947 г. сябры арганізацыі 
былі выдадзены правакатарам, арыштаваны і асуджаны. Свой другі  
тэрмін К. Рамановіч адбываў у Расіі і Казахстане, вызваліўся толькі ў 
1956 г.  

 
Рамановіч жыў у Пінску, меў спецыяльнасць інжынера-будаўніка. 

Пасля аднаўлення незалежнасці Беларусі браў актыўны ўдзел у 
грамадска-палітычным жыцці Піншчыны, у ветэранскім 
дэмакратычным руху. У 2003 годзе закончыў свае ўспаміны, якія 
надрукаваць не паспеў.  

 
Са смерцю Кастуся Рамановіча Беларусь страціла вялікага патрыёта, 

нястомнага змагара за вольную і незалежную Беларусь. Светлая памяць! 
[Сяргей Ёрш, намесьнік старшыні БГА “Вэтэраны Адраджэньня”] 
Народная воля, 2005, 3 лютага 
 
IN MEMORIAM 
Кастусь Рамановіч 
 
У Пінску памёр вэтэран вызвольнага руху, удзельнік паваеннага 

антысавецкага падпольля Кастусь Рамановіч (1927 — 2005). 
 
Падчас вайны ён быў у СБМ і беларускай афіцэрскай школе, але 

ўлетку 1944 г. ня выехаў зь Беларусі — застаўся змагацца. У сьнежні 
1944 г. быў арыштаваны. Праз два гады вярнуўся з канцлягеру ў 
Варкуце і зноў распачаў патрыятычную дзейнасьць, гэтым разам у 
складзе падпольнага “Саюзу вызваленьня Беларусі” ў Наваградку. У 1947 
г. — чарговы арышт і вяртаньне ў сталінскія канцлягеры, дзе адседзеў 
дзевяць гадоў. Да сваіх апошніх дзён Кастусь Рамановіч заставаўся 
вялікім беларускім патрыётам, браў удзел у працы грамадзкага 
аб'яднаньня “Вэтэраны Адраджэньня”. Пасьпеў напісаць успаміны. 
Сьветлая памяць! 

 
СЁ 
Наша ніва, 2005, 11 лютага. 



Саюз Вызваленьня Беларусі. 1946—1947 гг. 
 
Б І Я Г Р А М Ы 
 
Удзельнікі падпольнай арганізацыі “Саюз Вызваленьня Беларусі” 

1946-1947 гг. 
 
ГОРБАЧ, сябра СВБ. Ураджэнец Дзятлаўскага раёну. Арыштаваны ў 

1947 г. Пасьля савецкіх канцлягераў жыў у Дзятлаўскім раёне. 
 
ГУБАРЭВІЧ Віталь, упаўнаважаны СВБ у Дзятлаўскім раёне. 

Ураджэнец Дзятлаўшчыны. Арыштаваны ў 1947 г. Пакараньне адбываў 
у канцлягерах Інты (Комі АССР), быў знаёмы з паэткай Л. Геніюш. Пісаў 
вершы па-беларуску і па-расейску. Пасьля вызваленьня вярнуўся ў 
Беларусь. Памёр у Наваельні.  

 
ДЗЕМЯНЧУК Пятро (“Бедны”), кіраўнік вайсковага аддзела СВБ. 

Нарадзіўся ў 1924 г. У вайну страціў бацьку, які быў расстраляны 
немцамі. У 1944 г. прызваны ў Чырвоную Армію, быў кантужаны. У 
1946-47 гг. вучыўся ў вячэрняй школе рабочай моладзі ў Наваградку. 
Арыштаваны 30 траўня 1947 г. Пасьля вызваленьня жыў у Карэлічах, 
працаваў прарабам на будоўлі. Памёр у 1990-х гг. у Карэлічах. 

 
КАЗАК Генадзь (“Віктар”), кіраўнік аргкамітэту і аддзела прапаганды 

СВБ. Нарадзіўся ў 1924 г. (па іншых зьвестках — у 1927 г.) у в. 
Гарадзечна (па іншых зьвестках — у в. Брацянка) Наваградзкага раёну. 
Падчас нямецкай акупацыі вучыўся ў Наваградзкай настаўніцкай 
сэмінарыі, быў сябрам СБМ. У 1944 г. быў вывезены ў Нямеччыну, 
працаваў на заводзе. Паступіў у беларускую падафіцэрскую школу ў 
Бэрліне. Стаў сябрам падпольнай Беларускай Незалежніцкай Партыі, 
неўзабаве ўзначаліў школьную арганізацыю БНП. У 1945 г. служыў у 
брыгадзе “Беларусь”, здаўся ў палон да заходніх саюзьнікаў. У 1946 г., як 
рэпатрыянт, вярнуўся ў Беларусь, жыў у в. Брацянка Гарадзечанскага 
сельсавету Наваградзкага раёну, вучыўся ў вячэрняй школе рабочай 
моладзі ў Наваградку. Восеньню 1946 г. ініцыяваў стварэньне 
падпольнай арганізацыі “Саюз Вызваленьня Беларусі”, якой кіраваў. 
Арыштаваны 30 траўня 1947 г., асуджаны на 25 гадоў канцлягераў. 
Загінуў у канцы 1940-х на уранавых рудніках у канцлягеры Долінка 
Карагандзінскай вобласьці Казахстану.  

 
КАПЦІЛОВІЧ Міхась, упаўнаважаны СВБ у Любчанскім раёне. 

Нарадзіўся 21 траўня 1923 г. у в. Равяцічы Любчанскай гміны 
(Наваградзкі раён). Закончыў Наваградзкую пэдвучэльню, працаваў 
настаўнікам. Арыштаваны ў 1947 г. Асуджаны на 10 гадоў зьняволеньня 
і 5 гадоў пазбаўленьня правоў. Знаходзіўся ў турмах Баранавічаў, 
Менску, спэцлягу № 2 у Інце (Комі АССР), дзе працаваў у вугальных 
шахтах. Вызвалены ў чэрвені 1956 г. Жыў у Наваградку, дзе і памёр у 
1990-х гг.  

 



КОЖЫЧ Міхась (“Дубовы”), кіраўнік арганізацыйнага аддзела СВБ. 
Нарадзіўся 22 сьнежня 1924 г. на Наваградчыне. У 1937-39 гг. вучыўся ў 
Наваградзкай гімназіі, а пры “першых саветах” — у Любчанскай школе. 
Падчас нямецкай акупацыі скончыў 6-месячныя настаўніцкія курсы ў 
Наваградку, завочна вучыўся ў настаўніцкай сэмінарыі, працаваў 
настаўнікам у в. Поўбераг. З пачатку 1944 г. падтрымліваў сувязь з 
савецкімі партызанамі. Пасьля таго, як яны спалілі школу, пераехаў у 
Наваградак, працаваў у паліклініцы. Летам 1944 г. дабраахвотнікам 
пайшоў у Чырвоную Армію. Быў паранены, ягоныя сваякі атрымалі  
“пахаронку”. У Беларусь вярнуўся ў сьнежні 1945 г. Зь вясны 1946 г. 
працаваў настаўнікам. Вучыўся ў вячэрняй школе рабочай моладзі ў 
Наваградку. Арыштаваны 30 траўня 1947 г. Пасьля вызваленьня 
вярнуўся ў Беларусь, жыве ў Наваградку. 

 
ЛАЖКО Яўген, сябра СВБ. Ураджэнец Наваградчыны. Арыштаваны 

ў 1947 г. Памёр у Джэзказгане. 
 
ЛІШКО Яўген, сябра СВБ. Нарадзіўся ў 1927 г. (недакладна) у в. 

Вераскава Наваградзкага раёну. Падчас нямецкай акупацыі вучыўся ў 
Наваградзкай настаўніцкай сэмінарыі, а пасьля вайны — у вячэрняй 
школе рабочай моладзі ў Наваградку. Арыштаваны ў 1947 г. Пакараньне 
адбываў у канцлягеры ў Комі АССР, дзе ў 1948 г. (недакладна) памёр. 

 
ЛЯПЕШКА Аляксандар, сябра СВБ. Арыштаваны ў 1947 г. Пасьля 

савецкіх канцлягераў вярнуўся ў Беларусь. Памёр у Наваградку. 
 
МАЗАН Міхась, сябра СВБ. Арыштаваны ў 1947 г. Пасьля 

вызваленьня вярнуўся ў Беларусь, жыў у Баранавічах, дзе і памёр.  
 
МАКАР Іван, сябра СВБ. Арыштаваны ў 1947 г. Загінуў у шахце ў 

Карагандзе. 
 
ПЯРЛОВІЧ Самсон, упаўнаважаны СВБ у Наваградзкім раёне. 

Нарадзіўся 13 жніўня 1923 г. у в. Католышы Наваградзкага раёну. 
Падчас нямецкай акупацыі быў вывезены на прымусовыя працы ў 
Нямеччыну. Пасьля вяртаньня на Бацькаўшчыну працаваў у рэдакцыі 
раённай газэты ў Наваградку. Арыштаваны 30 траўня 1947 г. Асуджаны 
на 10 гадоў зьняволеньня. Пакараньне адбываў на лесапавале ў 
канцлягеры Ўсьць-Вым (Комі АССР), з 1949 г. — на будаўніцтве 
вугальных шахтаў у спэцлягу Караганды. Вызвалены 3 студзеня 1956 г. 
Высылку павінен быў адбываць у г. Сарань Карагандзінскай вобл., але 
яна была адменена. На Беларусь вярнуўся восеньню 1956 г., жыў у 
Наваградку. З 1980 г. — на пэнсіі. Выдаў кнігі вершаў “Бяссмертнік” 
(Мінск, 1994), “Заяц на бярозе” (Наваградак, 1995) і “Чарадзейны агонь” 
(Наваградак, 1998). Памёр 14 сьнежня 2001 г. у Наваградку. 

 
РАДЗЕВІЧ Анатоль (альбо Анань), сябра СВБ. Нарадзіўся ў 1928 г. у 

в. Магільніца Наваградзкага раёну. Арыштаваны ў 1947 г. Асуджаны 
ваенным трыбуналам на 10 гадоў канцлягераў і 5 гадоў пазбаўленьня 



правоў. Пакараньне адбываў у канцлягерах Комі АССР і Карагандзінскай 
вобласьці. Вызваліўся ў 1956 г., застаўся ў Карагандзе, дзе працаваў у 
вугальных шахтах. У 1985 г. выйшаў на пэнсію. Быў жывы ў 1998 г. 

 
РАМАНОВІЧ Кастусь (“Сокал”), скарбнік СВБ. Нарадзіўся 1 студзеня 

1927 г. у в. Лозкі на Навагрудчыне. Падчас нямецкай акупацыі скончыў 
Наваградзкую настаўніцкую сэмінарыю, быў сябрам Саюзу беларускай 
моладзі, курсантам беларускай афіцэрскай школы ў Менску. У сьнежні 
1944 г. арыштаваны ў Наваградку, асуджаны на 3 гады зьняволеньня, 
якое адбываў у канцлягеры ў Варкуце. У Беларусь вярнуўся ў верасьні  
1946 г., вучыўся ў вячэрняй школе рабочай моладзі ў Наваградку. 
Арыштаваны 30 траўня 1947 г. Пакараньне адбываў у Расеі і 
Казахстане, вызваліўся ў 1946 г. Пасьля вяртаньня ў Беларусь жыў у 
Пінску, з пачатку 90-х браў актыўны ўдзел у грамадзка-палітычным 
жыцьці Піншчыны, у вэтэранскім дэмакратычным руху. Памёр 31 
студзеня 2005 г. у Пінску. Нядаўна выйшла ў друку ягоная кніга “За 
волю Беларусі. Успаміны пра сябе і сваіх сяброў” (Слонім — Менск, 
Беларускі Рэзыстанс, 2005). 

 
СТОМА Майсей, сябра СВБ. Арыштаваны ў 1947 г. Памёр у 

канцлягеры ў Комі АССР.  
 
СТОМА Сафрон, сябра СВБ. Арыштаваны ў 1947 г. Пасьля 

вызваленьня жыў ва Ўкраіне. 
 
УСЮКЕВІЧ Алесь (“Аршын”), кіраўнік сакратарыяту СВБ. Нарадзіўся 

ў 1925 г. у в. Хадасы Любчанскай гміны Наваградзкага павету. Пры 
польскай уладзе вучыўся ў школе ў Любчы. У 1939 г. паступіў у Лідзкую 
тэхнічную школу, але вучыцца не давялося, бо пачалася другая 
сусьветная вайна. Пры “першых саветах” працягваў вучобу ў 
любчанскай школе, а пры немцах скончыў 6-месячныя настаўніцкія 
курсы ў Наваградку. Працаваў настаўнікам пачатковых клясаў у в. 
Ляхавічы ў былым Любчанскім раёне. У 1944 г. быў прызваны ў 
Чырвоную Армію, ваяваў на фронце, быў кантужаны, меў узнагароды. У 
Наваградак вярнуўся ў 1945 годзе, вучыўся ў вячэрняй школе рабочай 
моладзі. Арыштаваны 30 траўня 1947 г. Падчас допыту рабіў спробу 
нападу на міністра дзяржбясьпекі Л. Цанаву. Прысуджаны на 10 гадоў 
канцлягераў, зьняволеньне адбываў у Казахстане, дзе і застаўся жыць па 
вызваленьні, ажаніўся. Памёр 10 студзеня 2004 г. у Паўладары.  

 
ЧАБОЦЬКА Адам, сябра СВБ. Нарадзіўся ў 1923 г. у в. Католышы 

Наваградзкага раёну. Вырабіў для СВБ пячатку з выявай Пагоні. 
Арыштаваны 30 траўня 1947 г. Асуджаны на 10 гадоў зьняволеньня і 5 
гадоў пазбаўленьня правоў. Пакараньне адбываў на лесапавале ў 
канцлягеры Ўсьць-Вым (Комі АССР), з 1949 г. — на будаўніцтве 
вугальных шахтаў у спэцлягу Караганды. Трагічна загінуў 28 жніўня 
1950 г. Пахаваны на лягерным магільніку. У некаторых публікацыях 
ягонае прозьвішча падаецца, як “Шабоцька”. 

 



Біяграмы падрыхтаваныя паводле сьпісу сябраў СВБ, складзенага 
М. Кожычам у кастрычніку 2003 г., а таксама наступных публікацыяў: 
Антысавецкія рухі ў Беларусі: 1944—1956 / Даведнік — Менск, 1999; 
Валаханович И. Антисоветское подполье на территории Беларуси в 1944 
— 1953 гг. Менск: БДУ, 2002; Ёрш С. Вяртаньне БНП. Асобы і 
дакумэнты Беларускай Незалежніцкай Партыі. Слонім — Менск, 1998; 
Рамановіч К. За волю Беларусі. Успаміны пра сябе і сваіх сяброў. Слонім 
— Менск: Беларускі Рэзыстанс, 2005. І. Валахановіч называе таксама 
сябрам СВБ і яго ўпаўнаважаным прадстаўніком у Баранавічах Фёдара 
Даўгача, пра якога ня згадваюць ні К. Рамановіч, ні М. Кожыч. 


